              بایاتی چلنگی
بایاتی چلنگی

اؤن سؤز یئرینه
دردیمی یازدیـــم داشـــا
بایاتــی گــلـدی باشــــا
من اولیـــن باشــــلادیم
دوست لاریم وئرسین باشا

گـؤزلـیم یـاخشـــی گـلر
پـیس گئدر یـاخشـی گـلر
سن اوركدن بیر فال آچ
انشــاءالله یـاخشــی گـلر

سالامـیم وارهـای كیمـی
یوكسلیــب دیر آی كیمی 
كیتـ‌‌ـابیــمی گـؤنـدردیـم
دوسـتلاریـما پـای كیمی

بو اثر سونولور آذربایجان دیلینه قیمت وئرن،
ائلینه یوردونا ماراق گؤسترن و چالیشقان ائلیمه...

گول باغلادیم سلاما
وئردیم هر بـیر آداما
آداملاردا پایــلادی
آیـا گــونه زامــــانا


سلام ایشچی یولداشا
سلام قوهوم قارداشـا
پایلادیم تانری آدین
ائـللره باشـدان باشـا

سلام كنـدلی قارداشا
خرمن دؤین سیرداشا
حاصیــلیـن بركتــین
دیرمانسین داغا- داشا

سلام گوله بوستانا
سلام اییـد آصلانـا
آصلانلارین آدینی
سالاجاغام داستانا

سلام یورغون آتاما
خسته دوشوب یاتانا
صنعـته ماراقـلانیب
یاخشی هونر ساتانا

سلام حایـالی قیـزا
پروین کیمی اولدوزا
هونر یوین قودرتی
چاتیب آیــا اولدوزا

سلامی وئــــر آلانا
ائل قیدیــــنه قالانا
كودورتــی اؤلدورن
محبــتلی جانــانـا
                                   
گؤیده گونش شاخاندا
یاندیـــراندا یاخــاندا
گؤندر باغـریمی گلسین
قالدی سنیـــن یاخاندا

گؤزوم بـــاغ آراسیــــندا
قالدیــم داغ آراســــیندا
شام تك جانیم كول اولدو
یانــــدی یاغ آراسیــندا


عشقی یالانـدی دونیا
بیـر جان آلاندی دونیا
آه چكیب قم اودمادان
دردیـم قالاندی دونیا

باهـار بوردا یـاز بوردا
اوردك بوردا قاز بوردا
گل بیر دردیمی دئـییم
قلم گؤتـــور یاز بوردا
                             
گؤزلیـم یاریـم یارا
یاریم یار، یاریم یارا
یارالاریـم ساغالماز
چاتماسا جانیم یارا

آجـــی چایـــی آخاندا
داش اوسته گول تاخاندا 
خیالیمـــدا گزیرســـن
سویا حــیران باخـــاندا
                            
آتلادیم باغدان- باغـا
گول باغلادیم یارپـاغا
آرزیم یئرین آلماییب
گیرنمــه رم تورپـاغا

گلیردیـم یاری یولدا
دایانـدیم یاری یولدا
جانیم گلدی یئتیشدی
گؤزلریم قالدی یولدا
                                
تانـری ائیله بــیر چــارا
منـی قویــما به چــارا
سندن باشقا تانیش یوخ
كیـمه گئـدیـم هاچـارا

قوشولدوم ایشیقلارا
گؤزل یاراشیقــلارا
منده بیرساز آلمیشام
سس وئرم آشیقلارا
                                 
دردیـنی وئر داغلارا
مئـیلینی وئر باغـلارا
خیال قوشو قوی گئده
او،شنلیك لی چاغلارا

اوره ییم یـار یانیندا
قانیـــم قاینار قانیندا                                
باغریما بیر اود ووردو                               
آلولانـــدی جانیم دا                                


بو گولــــده بو بوداقدا
بولبـــول قالدی یاتاقدا
همیشه سئیره چیخسین
بو دیلده بو دامـــــاقدا

باغ اوسته باریــم یانسا
باغیم باغاتیـــم یانسا
ناموسومدان كئچمه‏رم
اود توتوب جانیم یانسا
                               
بیر دون بیچدیم بویونا
آلما قویــــدوم یولونا
اوزون آلــمادان گؤزل
قوربان اولــوم بویونا

سو فنگــی داشا قویما
داشـــی یولداشا قویما
هر یولداش نامرد اولماز
بئلـه بــاش باشا قویما
                             
وفاسیــز یاردی دونیا
هر گولو خاردی دونیا
اویما گینــــن فئلینه
بیر حیله كاردی دونیا

درد كی داراشدی قانا
اینسان یئتیشیر جانا
گؤز باخیشلا دانیشار 
اوره ك گلــــــر فغانا 
                                
داغلارین دایاغیندا
آرازیـن قیراغــیندا
گئدرلی ایز اولایدیم
ائل لرین آیاغـیندا

هامی دوراق ناچارا
ییخیلماسین بئچارا
ایشی دویونه دوشن
هارا گئدسین هاچارا
                                 
گؤی دولوب ایستر یاغا
بولـــودلار قونوب داغا
بولبولون هیجران سسی
یاییـلدی باغــدان باغا

داغلار دوروب یان- یانا
بـاغرین آچـیب جئیرانا
منده بـاغریمی آچـدیم
سـنین کیمی شئـیطانا
                              
داغـلار باتیــب دومانا
نه پیس كئچیــر زامانا
یوخسوللوق بئل لر بوكور
اینسان بنـــزیر كامانا

آی دوغدو دوشدو چایا
یـویولدو گئتدی هارا؟
تـانــری منی یاراتدی
ازلدن بـاختــی قارا
                               
اوره‏ك گولـمز آزار دا
قملی بیلمز ساز هاردا
اینساندا قئیرت اولسا
ساتیلمـــاز هر بازاردا

نیشان تك دَیدیم اوخا
یاندیردی یاخا- یاخا
جلاد جـانیمی آلدی
گؤزلـریم باخا- باخا
                                 
داغ داغین دایاغــیندا
دایـــانیب دایاغــیندا
سهندیم شنلیك لنیب
داغچـیلار آیاغـــیندا

یاغیش یاغدی نارینجا
درمه دیـــم بارلانینجا
گؤز یاشیم بولاق اولدو
آخــدی سنین دالینجا
                             
گؤزلـــیم گـلن اولسا
دانــیشیب گولن اولسا
مهریبانلیق یاخشی دی
قدرینـــی بـیلن اولسا

بوغدانـی سپدیم داغا
اومــودوم واردی یاغا
سوفره لر چؤرک گؤزلور
تـــاپشیردیم توپراغا
                                 
دردی یازدیــم آشكارا
اوره ییــــم پـارا- پارا
یوخسولا یوخ دئمزلر
درده قیـــــلارلار چـارا

باخارام ایشیــــقلارا
ایشی دولاشیـــقلارا
سؤزلریم داستان اولدو
وئردیلر آشیــــقلارا
                                 
دسته وئردیم گول یارا
چیچك یـارا گول یارا
اوندا وفـا یوخـوموش
نییـه وئردیم دیل یارا

ایلدیریملار شاخاندا
یئره چیچك تاخاندا
منی‏ده یادینا سال
چیچك‏لره باخاندا
                                    
آجی چـایی چاخــناشا
گلــیردی داشـا- داشـا
عرض سلام گؤندردیم
بوتون قوهوم قـارداشا

قار یاغدی بیزیم باغا
تؤكولدو اؤزوم بـــاغا
فلك توتدو قیچیمدان
حسرتدی گؤزوم باغا
                                
دوردوم داغـین اوجوندا
ان گــؤزل یامــاجیندا
شئح دن قدح قالدیردی
لاله‏لــرین اووجـوندا

گون قوزئی‏ده باتاندا
قارانلیقدا یــــاتاندا
من آنامدان دوغولدوم 
سنده آشیق آتـــاندا  
                              
گئدین دئــیین صـیادا
تور آتماســــین دریادا
دورنام سودا یوخلاییب
آدامی یـــوخ اویــادا

گئتدیـم اووچو یانینا
آنــدا وئردیم جانینا
منیم دورنامی بوراخ 
بلشــیدی آل قانـــینا
                                  
گؤزوم دوشدو بولاغا
آیـنا اولــموش داراغا
بیر دانا گؤزل گؤردوم
سو دولدورور چانــاغا

قیزیل گول وار یاخاندا
پاریلدار گون شاخاندا 
آلدی منـیم جانیمی
او قیقاجـــی باخاندا 
                              
من گئتدیــم ائلیم قالا
وطنــیم یئــریـم قالا
آرزیم بودور ائل اوچون
بـیر شیرین دیلیم قالا

گل دولانــاق آراندا
گؤزوم تئلـی ساراندا
منه بیر وعده وئردین
گؤیـده گون قیزاراندا

ائل لرین اوباسینـدا
جئیرانلار یوواسینـدا
دردلریمی قویلادیم
اورمیه دریـاسینـدا 
                                  
گون چیخدی قاراداغدا
دوشوب گؤر هارا داغدا
منیم روحوم سئیر ائدیر
موغاندا- قــاراداغـــدا

بو دونـیا تـــله دونیا
دردی بـیر شله دونیا
هامی نین زورو چاتدی
ازلدن منــه دونیا 
                  
پاییز باغری داشاندا
داغدان كؤله آشاندا
مئشه دن آلدیم خبر
بولاق پیچیلداشاندا
 
گولوستانین باغیندا                                   دورنــام قالدی دریادا
گول بیتر بوداغیندا                                   یئتیشن یوخ فریادا

سنه نوبار ساخلادیم                                 گؤزوم یاشی سئل اولدو
آغاجلار قوجاغیندا                                   آشدی- داشدی دریادا

چیچك كیمی گول باغدا
دانـیش باغدا- گول باغدا
سنسیـز باغا گیرمه‏رم
خرمن اولـسا گول باغدا
                            
آند وئردیم تورپاغا
گوللنه باغـدان باغا
سن دولانان یوللارا
داییم یاشیللیق یاغا

قارتالین جایناغیندا
ظولوم نار آیـاغیندا
ظالیمه قنیم اولدوق
یاشیل ظفر چاغیندا 
                                 
سو اوزونده تـك سونا
بورونـوب ایـپك دونا
اوره‏ییم چیچك لنیب
قوش قونا- بولبول قونا

خوش گلدین اوتاغیما
بـولبوللـر یـاتـاغیندا
باغدان آیریلانمادیـم
چیچكلی یاز چاغیندا 
                                
قوش اوچدو،گول باغیندا
قونــچالار سـوراغـیندا
چوخـلو دورنـا وورولدو
دالـغالار قوجـاغــیندا

قلـمیم یـانـا- یـانـا
بله شیب دیر آل قانا
ائل دردینی یازمادان
كیتابیم چاتدی سونا
                                 
خرمـنی یئـل آلانـــدا
سونبولدن تئل آلاندا
سن یادیما دوشــرسن
باغــلاری گول آلاندا

تئل لری یان ووراندا
گؤز اونونده دورانـدا
اوره ییم چیچك له‏نر
یاخادا گول وورانـدا

باخ داغلاریــن قارینا
دؤولتــــــینه وارینا
الی یاخین یوخسوللار
كیم دن گرك بارینا

گل باغریمی داغلاما
 قاش قاباغین ساللاما
گئدرم گینه گللـم
یادلارا بئل باغلامـا

قالدیم تیكان كـولوندا
كروانیـــــــن یولوندا
بایاتی‏لار دوزولـــدو
زنجیر اولدو قــولومدا

گل باغریمی داغلاما
قاش قاباغین ساللاما
گئدرم گینه گللـم
یادلارا بئل باغلامـا

گؤزلیم یاشیـــل داغا
یاز گلدی یاشیل داغا
قوزولارآیاق تـوتـوب
دیرماشیر یاشیـل داغا

حؤرمتلی آنامین پاك روحونا سونولور
آبــرلی قیــــــــز آنـا
سؤز صحبتــــی دوز آنا
اوره ك دولو تیلیت قان
سنه قوربان جـــان آنا

قــارا قلــم قــاش آنـا
كیمدی سن‏نن باش آنا
سن قالدیـــــن دونیادا
من گئدیدیـم كاش آنـا

قارا گؤزلــــو قاش آنا
گؤرلـــــردن باش آنا
اوره كده نه دردین وار
گؤزون توكور یاش آنا

شامی پیشـیریدین آنا
اوتدان دوشـوردون آنا
چاره‏سیز درد الین‏نن
 دونوب اوشـوردون آنا

آغاجی اَیـــــدین آنا
دونونو سردیــــن آنا
اوره‏یینده گزدیـردین
گیزلدین دردیــن آنا




آی قول بوتاقیـــم آنا
اوره ك ده قانیــم آنا
گئجه گوندوز زینمارام
گلمیـــر قراریــم آنا

چیغیردیـــم فلــك قانا
اود توتوب چرخـی یــانا
سنین تك پاك اینـسان
بیــــرده گلــمز زامـانا

الـی هونــــــرلی آنـــا
تیكــــیشی زرلــــی آنا
شیرین سؤزولو صؤحبتلی
غیـــر گـؤهرلــــی آنا

آی قارا بیر چك آنا
اللری گؤیچـك آنا
بیرده قالدیر اللـرین
تئللریــمه چك آنا

صؤحــبتیم سؤزوم آنا
مهریبـ‌ـــان اؤزوم آنا
آیریـلیغا هیجــــرانا
من نئــجه دؤزوم آنا

آغاج اكـدیم بـویونجا
قالخیب گؤله دولونجا
بیرده دولان گل بـیزه
باخیم ســـنه دویونجا

باهاریـــم یازیــم آنا
دردیـــمی یازیــم آنا
اوز دؤندریب گئدیبسن
كیم چكسین نازیم آنا

آی مــــنه یولداش آنا
هر كیمسه دن باش آنا
آنا دئــییــب آغلارام
گؤزوم تـؤكر یـاش آنا

باش سیز دیر بلشیم آنا
یاخیــــن یولداشیم آنا
گؤز یاشینـی تؤكمه دن
آغاردی باشیــــــم آنا

آی منیم كسیـم آنا
ایستی نفسیــــم آنا
سن دولان یئـــرلره 
قوربانـلار كسیم آنا

آی منیم كسیم آنا
ایستـی نفسـیم آنا
سن دولان یئـرلره 
قوربانلار كسیم آنا

ائلات خانیملارینا سونولور 

سالام آی قوچاق خالا
اللــری پیـچاق خالا
...........بیـر كسر گئتی 
كدرلی بیــــچاق آنا

بولاق دان گلدی خالا
ائللره الــــــدی خالا
سوسوزلادی دویـوردو
گؤر نئجه یَل دی خالا
 

قوجادیـ‌ـــر قاری خالا
داغلاریـــن یاری خالا
امه‏ییــنین بَه‏هریــن
 گؤروب سن باری خالا

داشلاندی سئللر خالا
قوزاندی یئــللر خالا
هونرینین دئـــــمیرم
تـانری ائــــللر خالا

چارقاتـــی خالی خالا
دوداغـــــی بالی خالا
كدری وئــــر داغلارا
گل گئدك یاللی خالا

چؤللر یاتاغیـــن خالا
گلین اوتاغیـــن خالا
عؤمور بویو قاچمادی
سنین دوداغیــن خالا

داغلارین قیزی خالا
گـؤیلر اولـدوزو خـالا
اللرینــده دولانــدی 
مین سـورو قوزو خالا

باغ سولارینا هایینا
سودا گـزن آییـــنا
اوره‏كلرین دفـتری 
دوشوب آجی چایینا

قالنی سالدیــن خالا
دونیایا یاتــدین خالا
او بالاردا گؤرمه‏دیم
هایاندا قالدیـن خالا

قالنی سالدیــن خالا
دونیایا یاتدیــن خالا
او بالاردا گؤرمه‏دیم
هایاندا قالدیــن خالا

چؤللــــر دییاریــن خالا
سئومه لـــی باغیـن خالا
عؤموركئچدی گؤرمه‏دیم 
شنلیك لی چاغــین خالا

چؤللـر دیـــیاریــن خالا
سئومه لـی باغیـــن خالا
عؤمور كئچدی گؤرمه‏دیم 
شنلیك لی چاغیــن خالا

چـــؤللر دیـیاریـن خـالا
سـئومـه‏لی باغــین خالا
عؤموركئچدی گؤرمه‏دیم 
شنلیك لی چـاغین خـالا

باغ سولارینا هایـینا
ســودا گـزن آیـینا
اوره كلرین دفـتری 
دوشوب آجی چایینا

(ب)
بایــرام گلیب یاز گلیب
اؤردك گلیب قاز گلیب
آشیقلار سیــنه سینده 
ائل دیندیرن ساز گلیب

ایلیمیز دولـــــو گلیب
قوزونون بولـــو گلیب
اوتلاییب گؤی چـمنده 
دولانیب یولـــو گلیب

داغ دره یـــــه های گلیب
چشمه جوشوب چای گلیب
ارییب سئـل دیـــر مـانار
گـــؤزو مــنه تــــــای گلیب

بولود داغ باشیــن آلیب
سئل درم داشـین آلیب
قیز ار اولوبدور اوغلان
اوغلانلار قاشین آلیب

آغــاجلارا بــــار گلیب
هئیوا گلیب نـــار گلیب
اوره‏كلر سئویــــنمه‏یه
 شنلیك گلیب وار گلیب

فرهنگیــــم اوغورلانیب
پارا- پارا دوغـــــرانیب
عـوض اولـوب رســم‏لر
قیز دئییب اوغلان قانیب

چوبان بره‏ده دوروب 
قـوزو دره‏ده دوروب
هره سی بیر طرفـده
قمی شله‏ده دوروب

یاغیش یاغیب سئل دوروب
گولو تـؤكن یئـــل دوروب
اوره‏ییمــــی قـان ائــدن
سولغون گـزن ائــل اؤلوب

شهریـــاردان آد قالیب
خالق او آدان شاد قالیب
اؤزو كؤچوب گئتسه ده
ائل ایچینده یـاد قالیب

داغلار باشین قـار آلیب
داغین رنگی قــارالیب
بولبول اوچوب گئدندن
باغ باغاتی ســار آلیب

قوشدوم اوچدوم قریب
قوربته دوشدوم قریب
بیر یاخینیم اولـ‌ـمادی
وفالی دوستـوم قریب

من عاشیقام گون گئـــدیب
آی دولانیب گون گئــدیب
سن مـندن آیــــــریلانی
هر گونوم مین گون گئدیب

بولبولوم باغدان گئـــدیب
ساروانیم داغدان گئــدیب
آختاردیم ........................
بیلمه دیم هاردان گئدیب

عؤمروم گونوم تالانیب
باغریما قـــم قالانیب
اوره ییمیــن آل قانی
گؤزلریمـدن جالانیب

او منیم گولوم گئـــدیب
بیر شیرین دیلیم گئدیب
هم كسیم هم نفـــسیم 
ائله بیل ائلیم گئـــدیم

داغــلاری چــن بـورویوب
باغــلاری نـــم بــورویوب 
گول سولوب چیچك سولوب
باغــریمی قــم بــورویوب

داغلار اوسته چن گلیب
باغلار اوسته نــم گلیب
سندن آیری دوشـه‏لی 
اوره‏ییمه قـــم گلیب

بولبـــولـوم داردا قـالیب
میســـمار دوواردا قالیب
دوشمنین بئلی سین سین
بیلمیــرم هــاردا قـالیب

قیش ‏قَهَرین داغ چكیب
داغ دایانیــــب داغ چكیب
فله‏یین شـئشی سینسین
هرگلنــــه داغ چــكیب

ییخیل مـیـشدی دایانیب
یوخلامیــشدی اویانیب
گؤرور زامان ســووشـدو
باغری قانـــــا بویانیب

گؤزلیــــم چایدا قالیب
آی دوشوب چایدا قالیب
گوناه سیـز پاك عزلدن
همیشــــه داردا قالیب

گؤزلریــم نه گؤزله‏ییب
آختـاریب نه گؤزله‏ییب
یاریم بـــی وفا چیخیب
تك گلیب نه گؤزله‏ییب

گؤزوم او خالــدا قالیب
دوداغی بالـــدا قالیب
روحوم دایانیب دورماز
ایـنجه خیالــدا قالیب

بو یـولدان كـروان گئدیب
حساب سیز سروان گئدیب
درد اوره كده یــول سالیب
دردیــمه درمـان گئـدیب

باغریـــــمی ایــلان چـالیب
دیــلیـــــمی بــیلن چـالیب
آشكار دوست گیزلین دوشمان
اوزومـــه گــولـن چــالـیب

جانیم گئدیب تـر قالیب
قوشوم اوچوب پر قالیب
گؤزلریم یول یــورقونو
دیلیمده دیلبـــر قالیب

سورونـــن یئری قالیب
چوبانین نئــــیین قالیب
داغلارین قــــولاغیندا
فقط هئی- هئی قالیب

تبریز بیر اوستـان اولوب
چیچكلی بوستـان آلیب
هونرلری اییــــــدلری
دیللرده داستــان اولوب

آراز بورولــــوب گلـیب
سویو دورولــوب گـلیب
گؤردوم گلدی گئدن یار
دئمه یورولــوب گـلیب

پنجره نــــی تـوز آلیب
اوره‏ییمـــی كـؤز آلیب
یازیق اوره‏ك نئیله سین
اونـودا بیــر قــیز آلیب

داغ گونه هاییل اولوب
گـؤزل شاماییل اولوب
................ ایشمـه‏یه
اوره‏ییم قاییل اولوب

صیفتـــین داوا سالیب
بیریـــن دووارا سالیب
اوره یینیـن ناخیشاسین
بیر باخ گؤر هارا سالیب

گولون بسته سین آلیب
دسته- دسته سین آلیب
اونون بیر شیرین سؤزو
جانیم خسته سین آلیب

نه گـــؤزل قوناق گلیب
الینـــــده داراق گلیب
باشینـــدا توی هاواسی
یوبانیب برك واخ گلیب

اوگــؤزل گوله باخیب 
بولـــبوله گوله باخیب
اؤزوده اولان دیلـبــر
سوزولن گولاب آخیب

(پ)
گؤزلـرین قره دیر لاپ
قره‏دن قره‏دیــر لاپ
قوربان اولدوغوم گؤزلر
ائله بیل شوه‏دیـ‌ر لاپ

درده گلدی سینه لاپ
اولدوم سنین یئنه لاپ
اوره كـده حسرتیم وار
من یئتیشیم سنه لاپ

من هاردایـــام اؤزون تاپ
اؤزون آختاریب اؤزون تاپ
اؤزون تاپـــسان سئورسن
سنه قوربـــان اؤزون تاپ

سو اوزونـــده قالدی چؤپ
یاغیش یاغیب واردی چؤپ
دنیـــــز بـــاغ مـیرواری
گؤر نئجه حئیراندی چؤپ

باغریم  قارالیب دیر لاپ
رنگیــــم سارالیب لاپ
گوونــــدییم داغـلاری
گؤر نه قـار آلیبدیر لاپ

گول سولدو قالدی چؤر چؤپ
باغـلاری آلــدی چؤر چؤپ
قــوشلاریــــــن یواسیندا
گؤر نه اوجـالدی چؤر چؤپ

میرواری ده قیزیل ساپ
شته‏لـــره دوزول ساپ
یا قولــومدا بیر لعل اول
یا الیمــدن اوزول ساپ

نازیك لری منه یاپ
منه پیشسیر منه یاپ
تان زی دان گلن بلا
یئتیشیبدیـر منه یاپ

باغدا ..........گؤردون چاپ
سارماشیغی هؤردون چاپ
ایلان خالقــــا قنیم دیر
هاردا ایلان گؤردون چاپ

ایستی تندیر چؤر‏ه‏ك یاپ
توستو تندیر چؤر‏ه‏ك یاپ
خالق آجیندان قارالــــدی
بسدی تندیر چؤر‏ه‏ك یاپ

دووار اوستوندن گلدی توپ
گلیب منــه دَیـــدی توپ 
بـیر ییخیلیب آییلدیــــم
گؤر نئجـه سروردی توپ

قارا تسبئح قـارا ساپ
قارا دویون قـارا ساپ
بختیم تكین باغلانیب
آچیلماز بو قـارا ساپ

جانیم گؤزوم كهـــــر آت
چوخدور سؤزوم كهر آت
منی چاتدیر سئوگیمــــــه
مــخمر آلیـــم یه هر آت

آی هارای عؤمروم قارات
پوزولـــور عؤمروم قارات
جانیـــمی كؤرپو قویدوم
قیریلدی كؤروپوم قارات

فلكـده یوخ كارامات
ایتسیر منــدن قارامات
بیر جانیم درد یورغونو
اودا قالمـیر سالامات

یاتانـــــلاری سن اویات
یاواش دیندیر سن اویات
یاشسیل یوخو شیرین دیر
شیرین دیندیر سن اویات

دئدیـــم اووچو اوخون آت
اوخون واردی چوخون آت
سینه قویدوم نشانه
هر نه وارین- یوخون آت

دووار اوستن آچار آت
آچار قیفیـــل آچار آت
باغلــــی قــالان قیفیلی
آچار فلـك آچار آت

سن ده جوجر بیر بوی آت
دمده جوجــر بیر بوی آت
سولــو یئــرلر بیتنـمــــز
سوسوز یئرده بیر بوی آت

گل یاستیــــغا باش آت یات
اوره ییمـــــــی بوشات یات
گئجـــه یـــاتیب دویوبـدور
سن گوندوزه قاش آت یات

خونچادا گلدی نابات
شنلییه الـــــدی نابات
شاقیل دار اَل ده‏ینده
نه قالماقالدی نابات

تانریدان آلــــــدیم قانات
گؤیلره چالـــــدیم قانات
یــئتیشدیــــم اولـدوزلارا
دئدیم برك جاندیر قانات

شوشه تك آغدی نابات
ایستی دی داغدی نابات
خراسانـــدان گـلیبدیر 
داماغی چاغــدی نابات

قارلی داغلار قارابات
قارا بــــورون قارابات
ایتیردیـــن ساروانیمی
ساخلادیـــن سالامات

 (ج)

تندیر اوسته یاندی ساج
آلوولاندی یاندی ساج
بیر عؤمور چالیخلادیم
باغریم دولو قاندی ساج

گیزلیـــن درده یوخ علاج
چوخ درده ده چوخ علاج
قانمازا دوچــــــار اولدوم
بیرجه اونا یوخ علاج

شـاه بـاشیندا گولـــدو تاج
ایـشیل دیر بـولولـــدو تاج
آج قــــارین نـاردردینــی
گـؤره سن هئچ بولدو تاج

زمی لــر سویا مؤحتاج 
یاشایـیش نورا مؤحتاج
آللاه قیسمت ائتمه سین
گؤزلونو کورا مؤحتاج

چای قالیبدیر سودان آج
سودان بالیق توتـــان آج
زامان ائــله زامانـــدی
توتان آج اونــودان آج

تندیر اوسته قــــــارا ساج
اوردان دوشر یئــــره ساج
آج قارینــــــلار دوزولسه
چؤر‏ه‏ك پایـلار بئله ساج

من عاشیقـام وار علاج
قیل دردیمــه یار علاج
گؤزوم یوللاردا قالدی
آیـریلیــغا وار علاج؟

گوله دولوب نار آغاج
تپه دیرنـــاق وار آغاج
نه ســـازاق كـسر سنی
نه ده یـاغان قار آغاج

زمی قالیب دندن آج
كؤشن ده خرمدن آج
دن اولسا خرمــن اولار
من قالماسام سندن آج

بوتاق دولو بار آغاج
ائللر اوچون وار آغاج
گئدیرم بیرده گلــه‏م
ساخلا منه نار آغاج

 (چ)

اوراق گؤتـــــور زمی بــیچ
شنلـییی یــــوخ قــمی بـیچ
بیر ایش گؤر شادلیق اولسون
یئــــر اوزوندن قمــــی بـیچ

بو یولدان گـلمیسن هئچ
گـؤزومه دیمیسن هئچ
من سنی چوخ سئـــویرم
سن منی سئومی سن هئچ

نار وئردین سویمادیم هئچ
بوشقـابــا قویـــمادیم هئچ
نه تئز گلدین تئـــز گلدین
من سندن دویمادیـم هئچ

دئ نه اولوب قارا ساچ
گؤر دؤشه نیب هارا ساچ
عؤمور گونون كـدرین
گؤستریر آشكارا ساچ

یــالان سؤزو قانــما هئچ
سؤزو سؤزدن سانما هئچ
جان یــاندیر یاندیــــرانا
یاندیرماسا یانــــما هئچ

آمان فلك باغریـم آچ
سینه دولو آغریم ساچ
باغریـــمدان دا یورولدوم
دیله گلیب آغریم آچ

من گئدیرم سنده قاچ
سینه گولون منده قاچ
ایتیرسن تاپانــــماسان
دؤنموشم دربنده قاچ

قارپیز کسدیم اوشدو قاچ
بوشقاب اوستن دوشدو قاچ
دوستونو برکده سینا
نامردلیک گؤروشدو قاچ

گل منیم دالیمجا قاچ
مطلبین آلینـــجا قاچ
محبتین اودونو
 باغریما سالینجا قاچ

یول اؤنونده دورما قاچ
باغریما اوخ وورما قاچ
قـورخورام نظـــرده‏یه 
اوره‏ییمی فیـــرما قاچ


آمان فلک باغریم آچ
سینه دولو آغریم آچ
باغرماقدان یورولدوم
دیله گلیب آغریم آچ
(خ)
بـو دونـــیادا قـالان یــوخ
گئدرگی چوخ قالان یوخ
هامیلاریـــــن دردی وار
آممـــا دردی آلان یــوخ


آراز آخـــیر یاشی چوخ
هیجران چكیر داشی یوخ
آغــلی دایـــــاز اولانــین
بـلا چكــر بـاشی چـوخ

گؤیومون اولدوزو یوخ
اَلـیمیـــن ده دوزو یوخ
بعضی آدام اوغلان سئور
منیم تكیــن قـیزی یوخ

پاپریــزین اودونا باخ
جییــرین دودونه باخ
قیزلاردا سیگار چكیر
زامانین مــودونا باخ 

بو یوللاری گزدیــم چوخ
گول باغلادیم دردیم چوخ
چوخ بـاشیــزی آغـریتدیم
من دردلی‏یم دردیم چوخ


بیر كسیـم یولداشیم یوخ
مهریبـــان قـارداشیم یوخ
دردیمـــی كـیمه دئــییم
سئومه لی سیرداشیم یوخ

لاله آچـیب قـونچــا بـاخ
قونچایـا دویـونجــا بــاخ
خرمن دولــو بــركـت
قالخیب دیر بویونجا باخ

بو تؤكولــن قانا باخ
قان ایچینده جانا باخ
گل دؤیوش میدانیندا
قهرمانلار سانــا باخ

میدان سولا باشــــا چیخ
قوی قیریلسین پاشا چیخ
قیر دوشمنی مرد اوغلان 
اوخون دَیسین داشا چیخ

یورودومدا قهرمــــان چوخ
قیلـینج لــــی پهلوان چوخ
ســرحـدلــردن خبـــــر آل
گئدن چوخدور قالان چوخ؟

كـندیمیزده زمـی چوخ
زمی وئزدی دنـی چوخ
سن سئویرسن یادلاری
من سئویرم سنـی چوخ

گل بیـــــر منه اول دایاق
بوینوما ســــال قول دایاق
قوربت یئرده جان وئردیم
اولانمـــادی یــول دایاق

ساچـــلاریمـــدا دَنـــه باخ
كـــدره بــــــاخ دَنـه بـاخ
باهار عؤمرو قیش اولموش
ائـل قـمینـــدن منـــه بـاخ


سویــا اولار داش دایاق
داشادا بیــــر باش دایاق
سن چكیـلسن ییخیللام
سؤیكن منــه باش دایاق

توپراغیـــــمدا لعله باخ
اینانــــماســان الـــه باخ
هـونـــــرلرین مــــكانــی
حساب سیز گؤهره باخ

گل میشوودا قــارا باخ
قار یاغیبدیــر هارا باخ
بیر آچ باغریم قاپیسین
سینــه دولو یـــارا باخ

آجی چـــایین قـهری چوخ
آخیب گئدیر شهری چوخ 
بــــالـیقــلاری تــــوردادی
 آغزینــدا وار زهــری چوخ 

آراز اوستــــه قوشا باخ
نه گزیــرلر قـــوشا باخ
آراز جوشوب دیلله نیر
داش اوسته قان یاشا باخ

بیر باشیمی قاتــان یوخ
دیزیم اوسته یاتان یوخ
بالامی یاد آپـــــاردی 
بیر الیمدن توتـان یوخ

یانیمدا قالانیــم یوخ
یادینا سالانیـــم یوخ
درد الیندن سیزلارام 
دردیمی آلانیم چوخ

گؤیلرده اولـــدوزوم یوخ
حاق سؤزه بیر سؤزوم یوخ
گئدیردی تئــــز قاییدسین
آمما منـــده دؤزوم یـوخ

سینه م اوسته كؤزه باخ
آلووا بـــاخ كـؤزه باخ
دئدیم گل خالقا قاریش 
اینصاف ائیله سؤزه باخ

قـانــالیقـــــدا اوزوم یـوخ
چورویوبــدور اوزوم یـوخ
بوش سبـــد دولانـدیردیم
قیسمت بودور سؤزوم یوخ

دیندیریب گوله نیم یوخ
دردیمی بیله نیــــم یوخ
ییخیلدیـــم اوزوم اوسته
وای یازیق دئیه نیم یوخ

گول اكدیم بیتیرن یوخ
آلاغین گؤتــورن یوخ
جانیم چیخدی قوربتده
آنـامـا یئتـــــیرن یـوخ

ائینالیـــــدا قـارا بـاخ
گؤر قالانیب هارا باخ
یاز گلر سئــل آتدانار
بـار بیتیــرن وارا باخ

سـو اوزونـــده آیا باخ
آخیر گئــدیر هارا باخ
دوروبدور اللرینــده
تانری وئـــرن پایا باخ

داغلارین باشینـــا باخ 
قان آخیب داشینـا باخ
جئیران قارتال آغزیندا 
فله یین ایشینه بـــــاخ


باغلار دولو قوش دو چوخ
گؤللرده گؤرشدو چوخ
بیـــــر حسرت بـیر محببت 
اوره ییمدن كئچدی چوخ

(د)

من عــاشیقـام یـاخشی آد
یاخشی شؤهرت یاخشی آد
اینـسانـی دیــری ساخـلار
بیر پول بـیرده یـاخشی آد

قـارا بـولـود آغ بـولـود
باغریم دولو داغ بولود
اله گینن گـؤز یـاشی
اوره كدن بیر باغ بولود

عزیزی یم بـولـدو یـاد
آزدی تانیش بولدو یاد
قوربتی خاراب قالسین
یاردا گئدیب اولدو یاد

آمان فلـك آمـان داد
درد الینـدن آمـان داد
سینه م اوخلار مكانی
قددیم اولدو كامـان داد

ایچیم آلیشدیردی درد
قاتدی قاریشدیردی درد
تاپدی گؤیـلوم طبـ‌یبین
اونلا باریشدیردی درد


آغاجدا سولـو اَمرود
بـاریـنان دولـو اَمرود
بیر بوتان مینه دولوب
كسیب دیر یولو اَمرود

باغدا گول سبد سبد
درمـیشم سبـد سبـد
عؤمرومون گولشنینی
پایلادیم سبـد سبـد

مـن عـاشیقـام یـاخشی یاد
پیس تانیشدان یاخشی یاد
تانـیش بـاغـریم اوخـلادی
درمان ائـتدی یـاخشی یـاد

داغـلار اوسته آغ بولود
قـارا بـولـود آغ بـولود
یئرین باغری چاتلادی
گل مایا قوی یاغ بولود

گـلیردی قـارا بـولود
ایستردی یاغا بولود
مـنیم بالام یـولدادی
اوز دؤندر داغـا بولود

باهار گـلیب گـولـدو شاد
گول اوسته بولبولـدو شاد
مین بـیر دردیـن درمانی 
بیرجه شیرین دیلدی شاد
گل 
ائـللر یولوندا گئت
ساغـیندا سولوندا گئت
جـانیم قـالیب یولوندا
گؤزلریم  بویوندا گئت

(ر)

اوخ ساخلاماز كامانلار 
كئچدی اسگی زامانلار
آنا یولون بیـــلمه سه
اوشاق آنانــــی دانلار

بـولـود گئـــدر آی اومـار
گؤی شاققیلدار چای اومار
وار یــوخونـــو بـیلدیـرمـه 
هـامی سنــدن پـای اومـار

باخ گؤر قلم نه یازیر
نه بودره ییر نه آزیر
بعضی قلــم توتانلار
اؤزونه قبیــــر قازیر

یاخشیلار قوربــان كسر
بیر شیرین دیل قان كسر
كـیشی اونـــا دئـییرلــر
بوش پتكدن شان كسر

قـلم گـؤردویــون یازار
گؤروب بیلدیین یازار
آتــــا بـابـا ســؤزودور
اَیری گئــده ن تئز آزار

كولك وورار قار آشار
قار آشـار یولــدان داشار 
اؤزگـــه فئلنیه اویــان 
اؤزیولونـــدان تـئز چاشار

آل كاغاذی یاز قورتار
گل ائیله مه نـاز قـورتار
قـزل یـازان اللـریم
سندن اؤتور ساز توتار

آیـاق ایـزیم یـولـدا وار
هارا گــئتسم اوردا وار
گـئدیرسن تـئز قاییت گل
حسرت گؤزوم یولدا وار

شـهـیدلـره داش آغـلار
توپراق آغلار داش آغلار
اوره ییمـدن قـان دامار
گؤزلریم یـاواش آغـلار

بـلا چـكن بــاش آغــلار
قـ‌ریـب اؤلـسه داش آغلار
بـاجـی نـیسگـیللی اؤلـسه
قارداشلار بیر باش آغلار

خـارابا قـالدی بـاغـلار
بـاخاندا گـؤیلوم آغـلار
نـه آتـام وار نـه آنـام
سینه ده قالدی داغلار

بـو گـئدنـه یـئل آغـلار
یاغیش یاغار سئل آغلار
ائـل یـولوندا اؤلـه نـین
یاسین توتار ائل آغـلار

آغلادیم سایمادیـلار
یـانیمدا قـالمادیـلار
بو آدامسیز یئتیمین
قـاداسین آلـمادیلار

ناسازام جـانـیم آغریر
دولانان قـانـیم آغریر
قم- كـدری اودمـاقدان
بوتون هر یانیم آغریر

گئدیرسن دییار- دییار
گؤزوم سنده واردی یار
گؤتور آپـارکؤنلومو
وئـردیم سنـه یـادگار


گؤزل لر آغـلامـازلار
قاش قاباق ساللامازلار
بیری یـولـدا یـوبانسا
بیر بـئله داشـامـازلار

گلنمیر قـیچیم آغریر
درد توتوب ایچیم آغلیر
آنـا دئـییب یـولـماقدان
باشیمـدا ساچیم آغریر


آرخامدان بیر سس گلیر
بـیر ایـستی نـفس گلیر
ستـارین گـلیش سسی
بـاغـریـما هوس گـلیر

خـزلـدن دولـو باغلار
دولوبسان دولو باغلار
بـیری آنـا دئـینـده 
گؤزلریم دولوب آغلار

داغ سینه سی داشلانیر
سرین بولاق جوشلانیر
تزه ایـلیـن شنلـییی
یوردومـوزدا بـاشلانـیر

یوردومدان آخان چایلار
آخان چای منی هایلار
من دوستاغام قاچمارام
سن آتدا یـاد دیارلار

سوسوزلار گؤیه باخار 
گؤیدن ایلدیریم شاخار
اؤلـوم آلـلاه ایشیـدی
هیجران یاندیرار یاخار

سئل گلر داغـدان آخار
داغ دؤشونه گول تاخار
حسرت قالان گؤزلریم 
دایـیم یـوللارا بـاخـار


بو بـازار ایستـی بـازار
تانـیدی دوستو بازار
بیر الیمدن توتان یوخ
نه یامان پیسدی بازار

داغا گـئتسم قـار گلر
نـه قـدر كـی وار گلر
خالقا گلر شیرین دیل
مــنه آه و زار گـــلر

قـارالـی آغـلی داغـلار
بوستانلی باغلی داغلار
الـیم سیـزدن اوزاقدی
قوللاریم باغلی داغلار

دومان گئدر چن قالار
یاغیش كسر نم قالار
گـولـر اوزوم ائــللره 
اوره ییمده قـم قالار

بو داغلار قاتار داغلار
گئجه نی یاتار داغلار
دوستون آختاریب تاپار
دوشمنین آتار داغـلار

ائل کؤچر ایــزی قالار
یوللاریـن دوزو قالار
اینسان گـئدر دونـیادان
چوخ شئیده گؤزو قالار


آشیق دئیر سؤز آغـلار
دوداق گولر گؤز آغـلار
اوره ك دردیمی بیلسه
هر مهریبان اوز آغـلار

سینــه دولـــو یــارالار
حساب سیـز دیـر یارالار
پاكاتلی سؤز اوخ كیمین
اوره‏ك بـاشین یـارالار

من عاشیقام قـار باشلار
یاغیش كسر قـار باشلار
بـاجـی یــا آرخـا دورار
جاندان كئچن قارداشلار

یاغیش یاغیب یئر گولور
چوبان چالیر نئی گـولور
دولوب شنلیك چانـاغی
ساقی گولور مئی گـولور

آرزی باغین چن تـوتار
اوره ك دولار قم توتار
گـؤزوم سنـی آخـتارار
اوره یـیم مـاتم تـوتار

اوجـاق سؤنر كـؤز آلار
هر گؤزل ده گؤز قـالار
عـزرائیل جـانیم آلـسا
اوره ك دولو سؤز قالار
 

مؤو آغاجی یـاش وئرر
یاشـینا بیر بـاش وئرر
باجی قارداش یولوندا
باشـینی سابـاش وئـرر

گـؤزلـریم سنــی گـؤزلــر
آخـتارار سنــی گــؤزلـــر
اوره‏ك داشیب گؤز دولوب
گؤز یاشیم سنــی گـؤزلـر

گون شاخار بولاق یانار
قـورویـار بـولاق یانـار
آیـریلیغین كـلمه سین 
دیل دئیر دوداق یانـار

قــلم تـوتـوب یــازانــلار
یــازیــلاری پـــوزانــلار
خوش گونه حسرت قالسین
خــالـقا قــبیر قــازانــلار

گون گونئی دن گؤروشر
گئجه گلجـك اؤتوشر
عؤمرومون دفـتریندن
هر گون بیر واراق دوشر

بولاق داشـار گـؤز اولار
دؤرد بیر یانی گؤل اولار
سن یـادیــما دوشـنده
باغریم یانار كـول اولار


كـیتابیم دا آرزی وار
شـنلیك لری آرزیلار
ائـللریم شـاد اولانـدا
اوره‏ییمده آی دوغار

سالامیم آلـین داغلار
سالامات قالین داغلار
منیم دردلی باغریـمی
بیر یادا سالین داغـلار
 

آغ نئچه باشلی داغـلار
قوجالدین یاشلی داغلار
ائـللره آرخـالانــمیش 
یارلی یولداشلی داغلار


بوداغـلار داشلی داغلار
منه یـولداشــدی داغلار
یـوبـانـدیم گـلنمه‏دیـم 
كیم سندن آشدی داغلار

یاتیبسان اویان داغلار
آی رنگی سولان داغلار
دوستاقلیقدان جان قورتار
بـیر كـره دولان داغـلار


كروانلار كئچدی داغلار
بولاقدان ایچدی داغلار
كـیملر وطن یـولـوندا
قــانا بـلشدی داغـلار؟

قـار یـاغار سنـه داغلار
گون شاخار سینه داغلار
گئدیم بیر جوت بالامی
گؤسـترم سنـه داغلار


بوداغلار داشدی داغلار
یـولـو دولاشدی داغلار
سنله گولوب دانیشدیم
كدریـم قـاچـدی داغلار

سینه سی مئشه داغلار
گـولـو بنـؤشه داغـلار
گلدیم یئـتیشدیم سنه
ائیله‏دیم نـئشه داغلار


بو داغـلار مــزه داغــلار
جـئیرانــلار گـزه داغـلار
چوخ تؤكدوم گؤز یاشیمی
یـئتیشدیم سـیزه داغـلار

آ داغلار بـیزیم داغـلار
دولانیم گـزیم داغـلار
هیجران دردی چكندن
گلمه ییر دیزیم داغلار


بو داغـلار گوللو داغلار
شیـدا بـولبوللو داغـلار
مـنیم اوره ك دردیمی
گؤره سن بیلدی داغلار

بـو داغـلار قـاتار داغلار
كروانلار یـاتـار داغـلار
اوره‏ك دردیمی دئسم 
داشلارین آتـار داغـلار


ائل گلدی اویان داغلار
شنلییه بویان داغــلار
بویان قملی كـدرلـی 
نئجه دی اویان داغلار؟

بو داغـلار قارا داغـلار
دردی بیر شله داغـلار
ایـتگین گئدن سارامی 
ایـستیرم گله داغــلار


باغلار مئشندی داغلار
قـوزو دؤشـندی داغـلار
چـوبان چـالـدی توته یین
یاخـشی نـئشه دی داغلار

اؤرپه ییز قارا داغلار
باخیرسیز هارا داغلار
مندن بیر قورو سالام
گؤندرین یارا داغلار


شنلیكلی واخـتی داغـلار
زیروه‏دن باخـدی داغلار
بـولاقلاریـن گـؤزونـدن 
گؤز یاشین آخدی داغلار

قـوزولار قاچدی داغلار
اویـلاقلار آشـدی داغلار
ســورو سنـین جـانـینا
گؤر نه داراشدی داغلار


ائــینالیدان دوزو گـؤر
اوردان باخ تبریزی گؤر 
قـالـیب یـادلار الـینده
او باشسیز اولدوزو گؤر

عـشاییر گـلدی داغلار
چادیرین سـردی داغلار
بـاغرینداكـی گـوللری
قیزلاری دردی  داغلار


بولود یاغار چای جوشار 
بولاقلار آشـار داشـار
گـؤزوم آغـلار ائـللره 
دیلیم ده شئعیر قـوشار

جئیرانلار داشدا مه‏لر
دولانار داشدا مـه‏لر
ساواش آدی گـلنده
توپراقدا داشدا مه‏لر

حووض ترلان چاخناشار
بال سویو داغـدان داشار
اونـدان ایــچن ایـییدلر
بیر عؤمور اینسان یاشار

بـاهار گلیب داغ گولور
باغچا گولور باغ گولور
پروانه تــك پـاریلدیر
او دامـاغی چاغ گولور

گؤیلردن شیمشك شاخیر
یـئر اونـا حـئیران بـاخیر
شـورانلارین بــاغــرینا
ائـله بـیل مـرحم آخیر

بـولاق آخیر داشـلانیر
دؤرد بیر یانی یاشلانیر
یئتیشدی بایرام گـونو
شــنلیییمیز بـاشـلانیر

پایـیز گـونلو سارای لار 
آی نیسگیللی سارای لار
قوربت ده بیر قوشوم وار
دایـیم وطن هـارایلار


سن مندن گؤزون گؤتور
آرادان ســؤزون گـؤتور
بایراملیغین بیر جـوراب
اونــودا اؤزون گــؤتور

بـو یـول ائلین یولودور 
مــحبتله دولــــودور
بو یـولدا گـزن كیشی 
ائلیمین سـاغ قولودور

بولود كیمی شاخیبلار 
بولاق كیمی آخیبلار
یوردومون بایراغینی 
داغلار اوسته تاخیبلار

بوردا شـئرلر قـالیبلار
داغلارا سس سالیبلار
دوشمن لری خار ائدیب
اوزلــری اوجــالیبلار


یئل قووزانار داش تؤكر
داشینی یاواش تؤكر
بولاق چكر ائل دردین
گؤزلریندن یاش توكر

بو توپراق زر بیتیرر
قـهرمان- ار بـیتیرر
آنالار دیشی دوغار
توپراغیم یل بیتیرر

سولوبدور بیزیم داغلار
قـانـالی اوزوم بــاغـلار
گـولـونده گـولـشنینده
قالیب دیر گؤزوم باغلار

ایـسته رم گلم باغلار
گـولـونو درم بـاغلار
من گولومو گؤرمه‏سم
اوره‏ییم ورم بـاغلار

پـاییز گـئدر قـار گـلر
حـسرت گئدر یـار گلر
سئوینر خسته گؤیلوم
یـار الـینده تـار گــلر

داغـلاردا داش كـسیرلر 
داشـی یـاواش كـسیرلر 
زامان نه خراب اولوب 
پول اوسته باش كسیرلر

سن كیم ایدین  ائل قانار
وطـن قـانار ائـل قانار
شـهیدلردن یـــازاندا
قـلمیمدن قــان دامار

دورنالار قـاتـار گئدر
داغلاردا یـاتـار گئدر
وفالی یه جان قوربان 
وفـاسـیز آتــار گئدر

یاغما یاغیش گلن وار
دامــدا قـورود سـرن وار
یوخسوللار یامان گونده
هئچ بونلاری گؤرن وار؟

كـارون آخـار سپیلر
داش تورپاغی اؤپولر
وطنین توپراغیندان
هامی توربت گؤتورر

آغلار گؤزلریم یانار
رنگیمی گؤرن قانار
بـیری آنـا دئــینده
اوره ییمه قان دامار

گـؤزلـیم دولانــدیــرار
پــرسـویـو دولانـدیرار
طعنه لی سؤز اود كیمی
اوره ییمی یاندیرار

كامانچی تیری ساخلار
یای چكر تیری ساخلار
بیر پارا بیر ده شؤهرت 
اینسانی دیـری ساخلار

گـون شـاخار باغلار یانار
گـؤزلـریم آغــلار یــانار
اوره كدن بیر آه  چكسم
اود تـوتار داغــلار یـانار
ایز 


یـوكونو یـول چكر
بیلن سؤزه قــول چكر
خـیال گـزر بــاشیمدا
گؤزوم باخار یول چكر

گـون چیخار قالار گئدر
ایـشیغین سـالار گئدر
نـامرده بـئل بــاغلاما
پیس گونده سالار گئدر

تبریز سنین یئرین دیر
گل یوردومو سئویندیر
اوزاقدان باخماق اولماز
وطن عشقین بیلیندیر

گــون چـیخار گـوله دوشر
چـیچه‏یــه گـــوله دوشر
خئیر ایش گؤرسك گؤرونمز
شـرریـمیز دیــله دوشـــر

قانماز اینسان قان سالار
هـر یـئرده فـغان سالار
قافـاسـی قـالـین اولان 
هـر گـله نه یار سالار

آلما كیمی سویدولار
اوره ییمی اویـدولار
تالاندی وار دؤولتیم 
یامان گونه قویدولار

دورنــالار قــاتـار گئدر
داغـلاردا یــاتــار گئدر
تیكانلی سؤز اوخ كیمی
بـاغـریما بــاتــار گئدر 

گـؤزلـیم قــارا تئللر
آغـاردی قــارا تـئللر
یـوخسوللوق بیر درددی کی
عؤمورو قـارات ائیلر

هر كسین بیر دامـی وار
هـر دامـین آدامــی وار
وار دؤولتین قدرینی بیل
دیـریــلدر آدامــی وار

قانان ایـنسان قوجالار
ائـل الــیندن قوجالار
یـوردونا قوللوق ائدن 
قوجالدیقجا اوجالار



بو بایاتیلار سونولور یوردومون یاشیل كندلرینه
سـالام آی یـاشیل دییار
یاشیل دان یـاشیل دییار
تـوپراغـی لـعل مرجان
داشلارین ایشیلدایار


باغلارین بوستان دییار
تاریـخین داستان دییار
آبـادلاشـیب كندلرین
اولدو بیر اوستان دیـیار

سالام آی گوللو  دییار
گـوللو بـولـبوللو دییار
بـولـودلار قـولاغینا
سؤیـله‏دی بوللو دییار


چشمه سی جوشان دییار
قـایـناییب داشـان دییار
حئیران اولوب عاشیقلار
نغمه لـر قـوشان دیـیار

یـولوندا ماشین دییار
یـئمه لی آشـین دییار
جـاوانلارین اوخودو
اوجالدی باشین دییار
گـوللودور 
یاشیل دیر باغین دییار
اوجـادیر داغین دییار
قـم كـدری اؤلـدورر
شنلیكلی چاغین دییار

ظولمات یاران آی چیخار
ائـل قووزانار هـای چیخار
گؤیدن بیر اولدوز آخسا
 اونـا مین بیرتــای چـیخار


شنلیك گؤرسه گئدر قار
سونرا گـلر شن بـاهـار
اولـدوز گولر آی اویـنار
بـئله زامان هــاردا وار

بورادان كئچدی دورنالار
قـانـادلاریـندا بــاهــار
یاز گلیب سن گلمه سن
باغریم اود توتوب یانار

حیرسلی انسان تئز داشار
هــرگـلنـله ســاواشـار
یاخشیلیق بیر هونردی
چـالیش یاخشیلیق باشار

کؤکسومده بیر اوره‏ك وار
گولسه آچار مین باهار
عشقیندن گـوللنن یاز
عؤمور بویو گول ساتار


آجـی دیل یامان اولار
دؤوره دن خالقی قووار
ایـشی بـركه دوشنده
اؤز الـی بـاشین یولار

(ز)
یوخسولون گؤزو گولمز
دانیــشار سـؤزو گــولمز
بــعضی لـر گــولر اونــا
دوغروسو اؤزو گـــولـــمز

من عاشیغام سویولماز
دری اوزدن سـویولماز
نـسیمی اول قـانـمازا
گؤر سویولار، سویولماز؟

آیـاق یـیخیلدی جانسیز
اوره‏ك دایـاندی قانسیز
ظـالیم فــلك الـینـدن
كدر چكدیم حسابسیز

گؤیدن یئره گون ائنمز
فله یین چرخی دؤنمز 
دریـالاری آشـیرسان
باغریمین اودو سؤنمز

توپراق كی دردی قانماز
یاتمیش لاریم اویـانماز
اوره كدن بیر آه چكسم
داغلاردا داش دایـانماز

بـیر گـونومو یـوز ایل یاز
گـل قـاپیدان سـوزول یاز
گـول آچیب بار وئرمه‏دیم
نـئیلیم گلسین بو ایل یاز

یوخسولون كسی اولماز
كـیمی كــیمسه سی اولماز
آتـار ائـلین طـایــفاسـین
بیرهم نفسی اولماز

قوش اوچانماز قانادسیز
گول دایانماز دایاقسیز
مـنیم عــزیز ائــللریم 
سـیزلر مـنه دایـاقسیز

هامار یئرده سو دورماز
سـو دایانار سو دورماز
اوره یـیم ایستر سنی
گـؤزلریمده سو دورماز

باغریمی آلان گلمز
یانیمدا قـالان گلمز
ائله بـالا بؤیوتدوم
دیـلینه یالان گلمز


جـئیرانلار دوزه گلمز
داغ گــزر دوزه گلمز
باختی یـاتان اینسانین
هئچ ایشی گؤزه گلمز

دردلـریم سـؤزه گـلمز
هئچ ایشیم گؤزه گلمز
یار دولانـار هـر یانی
بـیر تكجه بـیزه گلمز

گول یـاشاماز چـمنسیز
هارا گئدیبسن منسیز
نــئجه گـزیم دولانــیم
قراریــم گـلمیر سـنسیز

دولانار كـندی گلمز
بـره نی بـندی گلمز
اوره‏یـیمین پـاراسی 
آغزیمین قندی گلمز


گول بسله‏دیم باغوانسیز
دوه تـاپدیم سـروانـسیز
مــنیم عــزیز ائــللریم 
سـیز دردیمه درمانسیز

بولبولوم گوله گلمز
گوله سونبوله گلمز
اوره ییم ایسته مه سه 
هئچ آدی دیله گلمز

شنلیك بیلمه رم سنسیز
دئییب گول مه رم سنسیز
دئـسه‏لر عـاشیق اولوب
بیل كی او منم سنسیز

قـالیب دیــر لالا یـالـقیز
او بـــاختی قــارا یـالـقیز 
یوخدور كسی كیمسه‏سی
بس گئتسین هارا سن سیز

بوغداسیز اكین اولماز
دن اولماز اكین اولماز
یاریم گلیب چیخماسا 
اوره ییم ساكین اولماز

قـارا باتدی داغیمیز
قارات اولدو باغیمیز
پاییزین یئلی اسدی
تؤكولدو یـارپاغیمیز

كئچدی جاوان چاغیمیز
چـالخاندی آیـرانیمیز
آه چكیب قـم اودوندان 
قـارالـیبدیر قــانـیمیز

چـیچكلندی بـاغـیمیز
گــوللندی ائــیوانـیمیز
آرزیـمیز یـئرین آلـدی
گلدی شنلیك چاغیمیز


داغـلارین داشی دورماز
یئل ده ییر داشی دورماز
یـئتیم لر آغــلاشــاندا
گؤزومون یـاشی دورماز

كـاغـاذ یازسام سـیلینمز
درده دوشسـه م بـیلینمز
یوخسول جانیندان كئچر
آمــما آدی دئـییلـــمز

گؤزلـیم بــاغلی قـالماز
موشكولون باغلی قالماز
آللاه سـیندیران قـیفیل 
هئچ زامان باغلی قالماز

آراز داشــی قــوروماز 
داشـین یاشـی قوروماز
بیر اوخ دییب سینه‏مه 
گؤزوم یاشـی قـوروماز

هئچ گلیندن قیز اولماز
كوره كن اوغول اولماز
تـــرازینی دوز ائـــیلـه
یاد ال وورار دوز اولماز

گــؤزلیم دَرن اولــماز
 هـر گـولو دَرن اولـماز
حـاقدان اوز دؤندره‏نه
دوز یول گؤسترن اولماز

گزمه رم باغی سنسیز
باهارین چاغی سنسیز
آیــریـلیقـدان اریــدی
باغریمین یاغی سنسیز

یـوخدور دایـاغیم سنسیز
گـلمیر آیــاغیم سـنسیز
خــزان اولـدو تـؤكـولـدو
چیچكلی باغیم سنسیز

اوره ییم شان- شان سنسیز
اولوبدور شان- شان سنسیز
بـاغـریمی قــالخان قـویدوم
اوخـلارا نـیشان سـنســیز

اوچوبدور قوشوم سنسیز
باشیمدان هوشوم سنسیز
قیچ سیندی بـئل بوكولدو
یوخدور دوروشوم سنسیز

داغلار قالدی چـمنسیز
گـولو نـئیلیرم سـنسیز
یـوخو حـارامیم اولـسون
گؤزومو یومسام سنسیز

گول آچمیر باغیم سنسیز
قــارادیـر بـاغیم سنسیز
زامان دؤنـدو ایـل دؤنـدو
دایـانمیر چـاغیم سنسیز


گؤزلیم گئتدی گـلمز
گؤزلردن ایتدی گلمز
آیـریلیغین یـاراسـی 
باغریمدا بیتدی گلمز


حـارام مال یئمك اولماز
نوش اولماز یئمك اولماز
جـیبیم بوش بـاغریم دولو
هر یـئرده دئـمك اولماز 

اینــسان اؤلـر دیریلمز
گــؤزدن ایتر گؤرولمز
اونـا یاخشی دئییرلر
اوره ك سیندیرا بیلمز


بـیزیم گـؤلده قـاز اولــماز
اؤردك اولـماز قـاز اولـماز
هئی كوسوب هئی باریشماق
بـــئله اركی نــاز اولـــماز

آرازین داشـی دورمـاز
سئل گلر داشی دورماز
آنــا دئـییب آغـلارام 
گؤزومون یاشی دورماز


یول اوسته اكین اولماز
دن اولـماز اكین اولماز
یــیغسالار گـؤزلـلری
بیری سنین تك اولماز

گؤزمـو سـیلن اولـماز
دردیـمی بـیلن اولـماز
ییخیلسام اوزوم اوسته
وای یازیق دئین اولماز


هر دیك گلن داغ اولماز
خـرمن گـولو بـاغ اولماز
یوخسول جانیندان كئچر
آمــما اوزو آغ اولـــماز

بالام كیمی گول اولماز
قونچا اولماز گول اولماز
گـولدو عاغـلیمی آلـدی
بـئله شیرین دیل اولماز


گـؤیلردن بـاخیردی یـاز
بـاغا گـول تـاخیردی یاز
سئوگی لر آدین یازسان
مــنی ده آخیردا یــاز

داغـلار باشی دوز اولماز
هـامار اولـماز دوز اولماز
مــلاحـتلی قــاراشـین
بـیر بـئله داد دوز اولماز


مرد اوغول اصلین آتماز
دوشـونن فاخیر ساتماز
دده بــابــا ســـؤزودور
ائل وئرن آد كـی باتماز

قاناد چالان قوش اولماز
كـولك گلر قیش اولماز
پـولـسوز بـئكار دولانماق
جوان اوچون ایش اولماز


آرازدان كــئچمك اولـماز
لیل سودان ایـچمك اولماز
قـابـار چــالان اوره یــی
باخیشلا دئشمك اولماز

هر قیزاران نار اولماز 
هر یئتیشن بار اولماز
وفالییا جـان قوربان
بی وفادان یار اولماز


دوزلوق حاصیل بیتیرمز
آغـاجی بـار گـــتیرمـز
مـرد او كـسه دئــییرلر
دوز – چؤره یی ایتیرمز

ائــینالی قــوشسـوز اولماز
قوشلاری هــوشسوز اولماز
تـــبریزین قــــیزیل داغـی
هئچ واقت گؤروشسوز اولماز


بــولـود گــلر داغ اولــماز 
گـول چیچه یـی داغ اولماز
سـنسیز آغـلار گـؤزلریم
اورك دردیم ساغ آلماز

یـئل قـووزانار قـان یاتماز 
ایــیید یــوردونـو آتــماز
عؤمور گئدیر گون گئدیر
قورشون زامــانا چــاتـماز


پــنجره دن بــاخـان قــیز 
الـــه خیــنا یــاخـان قــیز 
نـه دئـسن گـؤزوم اوســته
سن سولطانسان یا خان قیز؟

هر گلین سارا اولماز
تـئللری قـارا اولماز
آرزیـم یئرینی آلسا
باغریمدا یـارا اولماز


عــمل گلر جان دورماز
قـلینج كسر قان دورماز 
اینــسانی اودا آتـــسان 
تؤهمت كیمی یاندیرماز

اركك وار كیشی اولماز
زامـانلا ایــشی اولـماز
نیگارلاراوردو قـــیرار
آدلاری دیـشی اولـماز


هر سودان ایـچمك اولماز
سئوگیدن كئچمك اولماز
ســینه دولــو قــابـاردی
قــلم لـه ایــشی اولــماز


سـهندین داشی دورماز
سـئل گلر داشی دورماز
آنـا دئــییب آغـلارام
گـؤزومون یاشی دورماز


یـئل یاتار قان دورانماز 
كـؤز سـویو یاندیرانماز
بوش بئینین اینسانلاری
فـلكده قـانــدیرانـماز

داغلار جانیم داغلارسیز
مــحبتی پــایـلارسیز
یــئللرده نــفسیم وار
اینسانلیغی هایلارسیز


قار اوستونده قوش اولماز
دن تـاپسادا نـوش اولماز
یـالانچی نـین بـاشیندا
عاغیل اولماز هوش اولماز

هـر آغاجدا بار اولماز
هر قـیزاران نار اولماز
دونـیانی آختارسالار
سنین تكین یار اولماز


ایش باشاران كیریخماز
ایشین گؤرر داریخماز
قـدیر بـیلن قـوجـالماز
محبت یاددان چـیخماز

هـر قـووزانان یئل اولماز
هر داشلانان سئل اولماز 
چـوخـلاری چـالار منی
هامی شیرین دیل اولماز


داغلار بولاقسـیز اولماز
چـاپار یـاراقسـیز اولماز
گـلیرلـی آتـــام ائــوی 
بیر گون قوناقسیز اولماز

باغلاری دومان آلماز
چن آلماز دومان آلماز
یــادلار آلار كؤنلومو
او قاشی كـامان آلماز


مـن عاشیقام گوله نار
بـولبول ایـله گوله نار
بـو دونـیا قـم خانادیر
آغلایان چوخ گولن آز

بولاق درین یا دایاز
سحر سـرین یا آیاز
اوخو كــیتابلاریمی
دردیـمی یـادلارا یاز



اوخوم چوخ یای تاپیلماز
اولـدوز وار آی تـاپـــیـلماز
یوردومدا قــوچاق چوخدور
بـابكه تـــای تـاپــــیلماز

(س)
اورمو گؤزودو سالماس
دوشمنی اوزدو سالماس
وطـنین یــاغیلاریـن
بیر ساپا دوزدو سالماس


پـنجره ده گـوللو یاس 
یاسلاری دوواردان آس
یـا دوز گـینن تــئللره
یـا گـؤتور باغرینا باس

آغـاج وئـرن قـول اولـماز 
هم ساغ هم سولو اولماز
نه یـار اولدون نه یولداش
بــیزه گـلن یـورولماز


آیـنا اولـدو نــدن كـاس
كیمی گؤرسون او میراث
گـؤزوم تؤكـر قان یاشی
بـو حـسرته یوخ قییاس

بـولبول گوله گلدی راس
اوریــینه قــوندو پــاس
پــایـیز قــوودو چـمنی
گول توتدو حسرتلی یاس


آغـاج اوسته آل گیلاس
قارا گیلاس آل گیلاس
تـامارزیلار حـسرتـدی
بیرجه نظر سال گیلاس

اوزویـومده قــاش آلماس
میرواریدان باش آلماس
سـن گلدین اوزوم گولدو
گؤزوم اولماز یاش آلماس


میز اوسته شوشه گیلاس
قـورخورام دوشه گیلاس
ایچدیم باغریم قانیندان
ائیله دیم نــئشه گیلاس

ائیوان اوسـته آغ گیلاس
باغلانیبدیر بـاغ گیلاس
آلـلاه مـنی سـاخـلاسا
جانیم اولار ساغ گیلاس


آغـاجدا چــیراق گـیلاس
گـلین بـیر قیراق گیلاس
چـینی بوشقاب ایـچینده
دویونجان یئیه ك گیلاس

گـوشـوارا منه گیلاس
قـیرمیزی دنه گیلاس
سالدیم قولاقلاریمدان
بـنزه‏رم سـنه گیلاس


یئل قووزاندی گلدی سس
تـوپراقـلار آلـدی نـــفس
قوشلار بـورغونو چـالدی
آچـیلدی بـــاغلی قــفس

(ش)
بـیر قـلم وار بـیرده قـاش
بیر چاخماق وار بیرده داش
نـه نـامرده یـاخین گـئت
نـه ده اول قوهوم قارداش


خوش گونوم دمیم قارداش
آرخـام كـؤمه ییم قارداش
سـنه بـــلا گـلمه ســین
یـانسین به به ییم قارداش

آلا گــؤزلو قـــلم قـــاش
سـنه قـوربان اولام كــاش
حــیله كـارا قـونـوشـــما
نه دوست اولار نه قارداش


قــیزیل اوخودوم قارداش
بـیر شان توخودوم قارداش
نـییه مـنی سـایـمادیــن
بس من یوخودوم قارداش؟

گؤزلریم اولدو قان یاش
آغلادیم یاواش- یاواش
مـنیم قـیچیم سینایدی
سـندن اولونجا هاماش

قئـیدینه قـالیم قارداش
قـادانی آلــیم قارداش
سن گلن یول هاردادی
من قاناد چالیم قارداش


قارات اولان باغ ایمیش
بو سارالان تاغ ایمیش
اوره یــیمدن دیـكه‏لن
بیر نیسگیللی داغ ایمیش

بو بــاغلاری قـار آلمیش
چیچك قار آلتدا قالمیش 
بــاغـــا قـیــرو گــلنده
گولون رنگی سولارمیش

خزرین دؤوره‏سی داش
اؤردك لری یاشیل باش
بـیرده گـلیب خــزری
گؤزوم ایله گؤرم كاش

یول اوسته آتلی قارداش
یـوكونو چـاتدی قارداش
اوزون دؤنـدردی گئتدی
مـنی سـارالتـدی قارداش
آی


اوره‏یی اولان داش
گل گینن بیزه بیر باش
كاغاذدان ائلچی اولماز
باجی گؤندر یا قارداش

گل گـلندن بـیزه بـیر باش
گؤز گؤرسون تزه بیر باش
آی عـؤمـرومـون بـاهاری
عؤمـرومـو بـزه بـیر بــاش

عـمل یـامان كسرمیش
یول اوسته تله سرمیش
غـفیلدن آنـام گـئتدی 
آنـامدا تـلسـرمـیش


داغ بــاشـیندا قــارا داش
بـورونوب دور قــاراداش
یـازدیم اوره ك دردیـنی
دوشدو گئتدی هارا داش

بار وئرن بـاغلاریمیش
چیچكلی داغلاریمیش
شـهیدلرین یـاســیندا
داغـلاردا آغلاریمیش

باغدان اوچان قوشوموش
او آوازی خـوشـومــوش
قوش گلدی آنا گؤرسون
آنـا یـئری بـوشـوموش

آرخـام دایـاغیم قـارداش
سـسیم هـاراییم قارداش
آتـام كـؤچوب گـئدندن 
سنسن دایاغیم قارداش

بو باغلار قاریش- قاریش
باغـلارا اكـدیم نـاریـش
قارداشیم كوسوب گتئدی
دئیه‏نیم یوخ گل باریش

دریـادا گـمی قـارداش
اكیبسن زمی قارداش
باغـریمی درد آلاندا
یاداسـال مـنی قارداش

داغـدا تـوفان وارایمیش
داغ آغـاردان قـار ایمیش
ایـنسان اؤزوكـی اؤلمز
جان آلان آخ وای ایمیش

الـینده هـاچار قارداش
قـیفیللار آچار قارداش
مـنی آتـــیب گئدندن
قالمیشام ناچار قارداش

قیـلینجی گـومـوش قارداش
دوشمن له دوروش قارداش
مــن یــاداینا دوشــنده
حـالیمی سـوروش قارداش


قاپیدان گـیردی قارداش
گؤزومو سـیلدی قارداش
گؤردو سولموش رنگیمی
حـالیمی بـیلدی قارداش

دوشـمنه قـنیم قـارداش
سسینه گلیم قـارداش
وطن هامینینكی دیر
نه سن، نه منیم قارداش

آرخـاما دیـدی بیر داش
گؤزوم تؤكدو قانلی یاش
قوربت ده جانیم چیخدی
نه باجی وار نـه قارداش

ایپك فرش آلیم قارداش
یـولــونا سـالیم قـارداش
خسته دوشوب وای دئمه
قـادانی آلــیم قـارداش

گل سانایاق چوخدو باش
بؤركو قالیب یوخدو باش
بـو دونـیا حـیله كـاردی 
بئللر بوكوب ییخدی باش

گؤیده شاخانـدان دا قاچ
یـئره بـاخـانـدان دا قاچ
ایـكیسـی ده جان آلار
او جـان آلانـان دا قـاچ

ائـللر گـوللو داغیـمیش
دؤرد دؤوره سی یاغیمیش
قـیزلار شـكـی آلـماسی
یــانــاقلاری نـاریـمیش

(غ)
گول چیچكدن بولدو باغ
یـولــچولارا یـولـدو بـاغ
هـر گـلن بیر داش آتدی
گـول اوستونده سولدو باغ

گول آچیب دیر بیزیم باغ
جـانیم روحوم گـؤزوم باغ
بـولـبول قـارتال الــینده
نـئجه بـاخیم- دؤزوم بـاغ!

نـه چـانقیللی داشدی باغ
كـیملر گلدی آشدی داغ
باغرین آچیب یول سالیب
ائـللره یـولـداشـدی داغ

حاصیل وئردی بیزیم باغ
قـانــا دولــو اوزوم بـاغ
مـحصولون یـاد آپـاردی 
بیردویمادی گؤزوم باغ

چیچك دن دولودور داغ
جـئیرانلار یـولودور داغ
مــرد ایــییدلر مـكانی
ائـلین ساغ سولودور داغ


حاصیل وئردی اوسته باغ
آغـاج دولــو پـوسته بـاغ
یـار گـلیب مـئیوه درسـه
سـاخلا گـؤزون اوسته باغ

قیزیل گولو دردیـم باغ
سئوگیمه گؤندردیم باغ
یـار گـولـومـو آلمادی
یـئنه درده گلدیـم باغ

مـن عاشیقام گولدو باغ 
گـولدو دره گـولـدو باغ
دئـدیم اوره ك دردیـنی
چیچك لنیب گولدو داغ

شـامـامـادان دولو تاغ
بیرجه تیكه كولدو تاغ
بـاریـن یادلار آپاردی
بیلمه دیم نه اولدو تاغ

قـارا بـاتـیب قـارا داغ
اوزون توتوب هـارا داغ
آخـتاریرخان چوبانی
قـم چـكیر آشكارا داغ

چیچك دن بوروندو داغ
اوزاقـدان گــؤروندو داغ
گوردوم داغچیلار ایـزین
اوره ییم سئـویـندی داغ


یــئنه قــارا بـاتـدی داغ
گؤزون یوموب یاتدی داغ
یـالقیزلـیقدان قم چكیب
بـاغـریمی قـارالتدی داغ

(ق)
بـو بولاق سرین بولاق
چیممه‏لی درین بولاق
ایـتیرمـیشم سئوگیمی
بیر گؤستریئرین بولاق

گئتسین یادا آیریلیق
بـو دونـیادا آیـریلیق
من وآللاه تابیم یوخ
آخا- وایــا آیــریـلیق

سنـده گؤزوم آیریلیق
گلمیر سؤزوم آیریلیق
بــالام اوزاق سـفرده 
نـئجه دوزوم آیـریلیق

گول اوسته سیندی بوداق
ایــیلدی سـیندی بـوداق
دؤیـوشدوم ائـل یـولوندا
نه قول قـالدی نه بـوداق


یاش اودون قورو اوجاق 
آلـیشمیر سـولو اوجـاق
یوخسلو توستونو چكدی
نه اود تاپدی نه اوجاق


سئوگی یوللاری بوروق
دولاندیم اویوق- اویوق
اوزدن دؤندردی گئتدی
بـی وفـا قـانی سویوق


مـیز اوسـته تازا قایماق 
قایماقدان اولماز دویماق
بـد اصـیله كـار كسـمز
نه اؤلدورمک نه وورماق

دیـل قورو یـانمیش دوداق
یوردومدان دوشودوم اوزاق
وطن دئـییب جان وئردیم
سـیزین جـانـیزدان ایـراق


آخـتاردیم سـنی بـایاق
اولاســان مــنه دایـاق
گئدك ظولومات یولو
ساروانـلار گئدن سایاق

فـلك سـالدی دومانلیق
ائـویم اولـدو سـامـانلیق
یول اوسته چادیر قوردوم
گـؤرنمه دیــم آمــانلیق


یـولدان قـاتار گله جک
قــاطاردا یـار گـله جک
اوره ییمین سئوگی سی
الینـده تـار گـله جـک

قوردلار سـئور دومـانلیق
قـاپی دؤیـر یــامـانلیق
هوشون باشیندا اولسون
الـه دوشـمز جـاوانـلیق


اوجـا سـروه دایــاندیـق
یـوخلامادیق اویـاندیـق
بــــد اصــیللر اودونــا
اود توتوب بیزده یاندیق

شنلیك وار قمدن آرتیق
گول وار چـمندن آرتیق
آتـا- آنــامـدان ســونرا
كـیمیم وار سندن آرتیق

بــیرینی تـوتسا دارلیق
چـتین اولار یـامـانلیق
یاپیش یوخسول الیندن
سـنه قـالسین اوز- آغلیق

یوخسولدا اولماز وارلیق
چارقات اولدو جورابلیق
حـسرت تـوكونو تؤكر
تـئلی قـالماز داراقلـیق

اود بـاغـریندا یـانـاجاق
قیش ایستیده یاناجاق
مـن یـاندیم ائل یولوندا
ائـل ده مـنه یـانـاجاق

گتیریب دیر بیر یایلیق
چرشنبه لیك بایراملیق
مـن یـایــلیغی نئیلیرم 
ایـستیرم سـنه ساغلیق

گؤتور سازین چال آشیق
ائـل دردیـنه قال آشیـق
گیزلین دردی آلان یوخ
گـل دردیـمی آل آشیق

سن گئتدین یـاتدی آیاق
نه قول قالدی نه بوداق
قان اولـدو باغریم گؤزو
بـوزولـدو گـولر دوداق

بـو بـولاق نظر بولاق
بـاغلاری بـزر بـولاق
قـیزلار كوزه دولدورار
چـینینده گـزر بولاق


گـل حـسرتی سیندیراق
هیجرانین بوینون قیراق
اورمـانـلارین بـاغریندا
قوش كیمی یووا قوراق

(ك)
داغلار دوزو گول چیچك
گـوللری بیرده بـیچك
لالـه تــوتـان قـدح دن
سئومه لی شراب ایچك

ال اوسـتونـه ال گــرك
ساچ هؤرمه یه تئل گرك
دوشــمنی تــالامـاغــا
جاندان كئچن ائل گرك

من سـئون سـارا گـرك
تـــئللری قــارا گـــرك
درد  توتوب باغریم باشی
دردیـــمه چــارا گــرك

گـلین بـیر بـاغا گـئدك
گـوللو یـایـلاغـا گـئدك
آتاق یوخسوللوق داشین
بـیزده بـیر آنی گـئدك



اوجـا دوواریم دیر ارك
آرخام دایاغیم دیر ارك
تاریخیمدن بـیر نیشان
دؤولتیم واریم دیر ارك

(ل)

دور گل دولان بیزده قال
سـئومه لی تـبریزده قال
اگر سـئویرسـن مـنی 
نـئچه گونده بیزده قال


آغ اوزونده قـارا خـال
نـه یاراشـیر یـارا خال
بـاخیشین جانیم آلیر
باغریم اولور یارا خال

الـینده قـلم گــؤزل
خط گؤزل قلم گوزل
آیریلیق دردین چكن
یـولـوندا منم گؤزل


گـؤزلـیم یـازلاردان آل
چیچه‏یی یازلاردان آل
من كی گئدرگی اولدوم
سـسیمی سازلاردان آل

پـتك دولـو شـیرین بال
شیرین شكر شیرین بال
بالدان کی شیرین اولماز
دونـیادا بـیر شیرین بال


بــو آراز نـیل دیـر گـؤزل
دؤوره سی گول دور گؤزل
ایــنسانــا فــرح وئــرن
بیر شیرین دیل دیر گؤزل

مـن عاشیقام دیلدی بال
دوداق شیرین دیلدی بال
گـؤزلـریــن جـانلار آلار
جانلار وئرن دیلدی بال


بیزیم باغدا واردی گول 
چیچك لنن ناردی گول
گــوللردن اوزو گـؤزل
گول قونچاسی یاردی گول
 

چیچك لنیب سنده گول
سنده دانیش سنده گول
آپـارمـیسان کؤنلومو
قـالـیبدیر سـیننده گول 

باغدان دردیم دسته گول
دسته توتدوم دسته گول
قـوجـاق دولـو پایلادیم 
سـئودییمه دسـته گول

قـونوب بوداغا بـولبول
اوز توتوب باغا بـولبول
قـانـادلاندی اوچـماغا
دوشدو دوستاغا بولبول

باغ اوسته ساری بولبول
دولانـیر بـاغی بـولبول
اوره‏یــیمین دردیــنی
دیـندیریب آلـی بولبول

خوش گلدین یازا بولبول 
گلیبسن تازا بولبول 
عاشیق لرین آدینی
سالیبلار سازا بولبول


دولانـدین بـاغی بــولبول
سـحرین چـاغی بــولبول
سـؤیله گـلسین یــاریـما
گؤرسون دوستاغی بولبول

قاش گؤزو قارا بولبول
گئدیرسن هارا بولبول
دئییل لر عاشیق‏لری
چکیبلر دارا بـولبول

آی گلیب چاتان بولبول
عیشوه - ناز ساتان بولبول
اوخو مـنیم مـاهـنیمی
اویانسین یاتان بولبول


كؤیـنه یی ساری بولبول
گؤروبسن یاری بولبول
اوخـو روحـوم اویـانسین
آپـار قـوبـاری بـولـبول

گل مـنه ساری بـولبول
آی دونو ساری بـولبول
دردیـم حـسابا گــلمز
چوخالیب سایی بولبول

اویاندین سحر بولبول
آپاردین قه هر بولبول
بیر آت تاپدیم یارالی
اؤزوده كهر بولبول


اوچورسان آسـتا بـولـبول
 دولان گول اوسته بولبول
سـئوگی یولون گزمکدن
اولـموشام خـسته بولبول


گول اوسته شئیدا بولبول
اوخــویور شئـیدا بـولـبول
سـن عاشیق من یارالی
اؤلـدوک بو یولدا بولبول


بــاغــلارا اوچـدو بــولــبول
گول اوستن قاچدی بولبول
آیــریـلیـقدان آغــلادیـــم
اوره‏یـیم داشـدی بـولــبول

گول وئردیم یازا بولبول
گؤزل گولبازا بولبول
اوره یــیمین دردینی
یازیـم كـاغاذا بولبول

دیل وئر دیلدارا بولبول
گـزمــه آوار بــولـبول
چوخلارینی گول اوسته
چـكدیـلر دارا بـولـبول

گول آچیب تزه بولبول
دییردی گـؤزه بولبول
گول اوستونده یئرین وار
گـل بـاغی بزه بولبول

قـانـادیـن چاتما بولبول
گول اوسته یاتما بولبول
سن كؤچری من یئرلی
گـل مـنی آتـما بولبول


گل دولان داغی بولبول
چـیچكلی باغی بولبول
آیــریـلیقــدان اریـیب
بـاغریمین یاغی بولبول

قـیزیل گـول آچدی بولبول
گونش نور ساچدی بولبول
بـاغـوانین سـسی گــلدی
دیـلیـم دولاشدی بـولبول

نه سـاری دونـدو بولبول
گول اوسته قوندو بولبول
گـلدی بـاغا یـاراشدی
سـئوگیلیم اولدو بولبول

سن سئون گولدو بولبول
دردیـنی بـیلدی بولبول
مـنی ده آتـیب یـاریـم 
دردیـمیز بیردی بولبول

اوره یـیم داشدی بولبول
كـدریم قـاشدی بـولبول
گؤزومـده حـسرت یـولو
داغلاردان آشدی بولبول

یـارام وار نئچه بولبول
بـاغریمی بیچه بولبول
اووجومدا گؤز یاشلاریم
چئشمه لر گئچه بولبول

الـیمدن اوچـدو بولبول
داغلارا قاچـدی بولبول
گـؤزوم یـولـوندا قالدی
اورمانلار آشدی بولبول

چـنده گل دوماندا گل
مـحبت اومـانـدا گـل
عشقین كاوی گؤلونده
قویلانیب جوماندا گل

بـاغـلارین بـاغیندا گل
ائـینالی داغــیندا گــل
سحر واقتی گلمه سن
آخـشامین چـاغیندا گل

قوربت یئرده قالان گل
مـنی یـادا سالان گل
یـوللارینا گؤز تیكیب
او مهریبان خالان گل

سورمه تكین گؤزده گل
دولان گینن ایزده گل
شـنلـییمین چاغـیندا
آراز بـاری سـؤزده گـل

قونچالار گول اولدو گل
دانیشان دیل اولدو گـل
اه‏‏ چكیب قكم اودماقدان
گـونلریم ایل اولدو گل

بـاهارین سونوندا گل
داغلارین دونوندا گل
چشمه لرین گؤزونده
تـبریزین یولوندا گل

الـیم قـالیب یـوخدا گل
خسته اولسان توخدا گل
وارلـییا هــامـی واردی
مرد ایییدسن یوخدا گل

دنـیز لرجوشـاندا گل
دالـغالار داشـاندا گل
دورنـالار سهندیمین
باشیندان آشاندا گل


دایانیبسـان گؤزده گل
دولانیبسان سؤزده گل
بوروق یوللار یـادینكی
سن منیمسن دوزده گل

بـاهـاردا گـل یازدا گل
ماهنی تكین سازدا گل
ســحرین نــفسینـده
سـئودیییم آیـازدا گل

چـیچكلر گولنده گل
بـولبوللر گـلنده گل
باغریمداكی دردیمی
دوشونوب بیلنده گل


آی سـئومه لی پری گل
دیـلیمین ازبـری گـل
یادلار قالسین اوزاقـدا
سن منیمسن بری گل

دیلده گزن سؤزوم گل
آی اوره ییم گـؤزوم گل
یـادلار قوربان اولانـماز
سـنه قوربان اوزوم گل

حسرت باغریم اویدو گل
تــئللریمی یــولدو گـل
سن گؤرن گول چیچكلر 
زامان كئچیب سولدو گل

گون گئدیب آی چیخدی گل
هیجران باغریم سیخدی گل
گـؤزلـریـم یـول یـورغـونـو
اوره یــیم داریــخدی گــل

حسرت چكیر سارای گل
هـر هـفته هـربیر آی گـل
داهـا صـبریم تـوكندی
سـسله ییرم هـارای گل

بــوغـدالار سـوورولـدو گل
ساج اوسـته قـوورولـدو گل
زامان كئچدی ایل كئچدی
دئـدییـین دوغــرولدو گـل

گول گلیب گولشنده گل
بـاغـدا گـؤروشـنده گل
ائـل گلیب گول آپاردی
دورمـاغی قوی، سنده گل

آی چیخیب گون باتدی گل
قـار یـولـو آغـارتـدی گـل
آیــریــلیغیــن یــاراسـی
رنـگیمـی سـارالتـدی گـل

كاغـاذیم یـازیلدی گل
جـهیزیم دوزلـدی گل
سـنه وئـردییـیم ایـلقار
گؤر نئجه پـوزولدو گل

قـوشـلار گـلدی سنده گل
قـونـوبــلار چــمنده گـل
گول چیچك دیزه قالخیب
دسـته تـوتـدوم مـنده گل

حسرت باغریم اویدو گل
تـئللریـمی یـولـدو گـل
سن گؤرن گول چیچكلر
زامان كئچیب سولدو گل

داغـلارا قـار دوشـدو گل
آغـیرلایــیب اوچـدو گل
بـیر آیـا وعـده وئـردیـن
بیر ایل گلیب كئچدی گل

ساچلاریـمی یولدوم گل
یولوب یـولا قویدوم گل
خسته دوشوب سیزلادیم 
تـانری پایـی اولدوم گل

چیچه ییم گل گولوم گل
گـولوم گـل بولبولوم گل
سـندن اؤتـرو آچـیلدی 
مـنیم بـاغلی دیلیم گل

گـولـوستانیم مـئشه‏م گل
سنسیز اولماز نئشه‏م گل
گـئتدین حـسرتده قـالـدیم
آغـلامـاقـدیـر پئشه‏م گل

چیراغیم گل نوروم گل
مله‏ییم گل حوروم گل
نه قیچیمدا تاب قالیب
نـه الـیمده دوروم گل

بـیـزه گـلسـن آسـتا گـل
گول باغلادیم دستـه گـل
جـانیمی قـوربـان دئدیـم
سنین كیـمی دوسـتا گـل

داغدان بولبول اوچدو گل
اوچـوب بـاغا دوشدو گل
داهـا صـبریم قـورتولـدو
اوره ك جامی داشدی گل

قوشوم گل آی قوشـوم گـل
گــؤزل قـارانــقوشـوم گـل
سنسیز عاغلیم هوشوم یوخ
مـنیم عـاغـلیم هـوشوم گل

سـلام پـاشـا موعللـيم 
قــوچاق يـاشا موعلليم
حـياتـــين كـيتابــين
چيخديم باشا موعلليم

گـوله- گـولچو موعللـيم
عـلمه ائـلچي مـوعـلليم
يـاغـلي اولان ديـليــمه
يوكسك ديلچي موعلليم


من عاشيق جان موعلليم
جـانـيمدا قـان مـوعلليم
بـاغـلي ديـليم آچـيلدي
ســنه قـوربان مـوعلليم

مكتب سسي موعللـيم
ائل نـفسي مـوعـللـيم
هونرين سينديريب دير
هـر نـفسي مـوعـلليم

الـده قـلم مـوعلليم 
آتـام آنام مـوعلليم
منده سندن آلميشام
يازان قلم مـوعلليم


چـكدين كـدر موعلليم
اوددون قَََه هر موعلليم
سنله گزيب دولانديق 
هر بير شه هر موعلليم

داغـلار يــاتـاغـيم مـنيم
گـلين اوتــاغـيم مــنيم
داغلاردان آيري دوشسم
گـلمـز قـراريـم مــنيم

سن- سن داياغيم منيم
سـسيم سوراغيم منيـم
بـير آن كدرلي گؤرسـم
گولـمز دوداغـيم منيـم

داغلا مـنيم شـاباشيم
گلديم شاباشدان آشيم
يـئنه سيزله گؤرشدوم
آرخـا باجيم قارداشيم

پرده تك اوزدن دوشـدوم
دانيشديم سؤزدن دوشدوم
بـيلمه ديـم كي نيئله ديم
بـير بئله گؤزدن دوشـدوم

سـورولو داغلار مـنيم
چيچكلي باغلار منيم
چــوبانين چالان نئيي
باغريمي چاغلار منيم


داغـي داشــي گـزرم 
گـولـلـريـنـي اوزورم
وفـالـي يـار يـولونـدا
هـر ظــولـومه  دؤزوم

اللرده قـيزيل اولـدوم
هاميدان گؤزل اولدوم
بـير نـامردين يـولـوندا
سـارالديم خزل اولدوم

گـؤزليم يـارپاق اولدوم
گؤيرديم پيتراق اولدوم
او قـدر وطـن دئـديـم
آخـيردا تـورپاق اولدوم

قاچيرديم بنده دوشدوم
قافيل كمنده دوشدوم
چـمني بـَينمزديـم
تيكانليقدا گؤروشـدوم

گــؤزلـيم دولان گــؤزوم
گـز گــؤزم دولان گـؤزوم
سن گئتسن قان یاش تؤكر
قـهردن دولان گـؤزوم

داغـي داشي گزرم
گـــوللريـني اوزه‏رم
وفـالي يـار يولوندا
هـر ظولومه دؤزه‏رم


لاله‏لي داغـلار گؤيلوم
 چيچكلي باغلار گؤيلوم
سـن گلسن گوله دولار
دونياني چاغلار گؤيلوم

آلـما دريب سـويموشام 
آغ بـوشقابا قـويموشام
گؤزوم باخير يار گؤرمور
گؤزومدن ده دويموشام

اوخـو كـيتابـيم مـنيم 
خـالقا خـيتابـيم مـنيم
عؤمـرومه گومانيم يوخ
قوي قالسين آديم منيم

دولانـديم بــاغدا قالديم
ايلیشديـم داردا قـالـديم
فـلك ائـوين ييخيلسين
مني نه گونه سالدين


سالام آي يـاخين دوستوم
ياخين دان ياخين دوستوم
دايـان گـؤزوم اؤنـونـده
دويونجا باخيم دوستوم

سئودييم يـازدير مـنيم 
چكدييم يـازدير مـنيم
جاندان كي قوربان اولماز
آغـليم دايـازير مـنيم


آغاج اوسـته بار اولدوم
بير نامرده يار اولدوم
وار دؤولتيم تالاندي
ائل يانيندا خار اولدوم

عشقيمي دوستا سالديم
دوستون قئيدينه قالـديم
بـاياتي لاري وئردیم
دوستون قاداسين آلديم

آليشدي ياندي باغريم
سيرريني قاندي باغريم
ائل درديني چكمه دن
 بير كاسا قاندي باغريم

بـاغا گـيرمه ديم، گئديم
گولون درمه ديم، گئديم
بـو ديـياري دولانـديـم
ياري گؤرمه ديم گئديم

آرازيـن داشــي مـنم
گؤزونون ياشي مــنم
عاشيق لري سايسالار
هـاميدان بـاشي منم

آغاج دان پوسـته درديم 
پوسته ني خـسته درديم
نيسگيل تيكه گؤندرديم
مـهريبان دوسـتا درديم

آتلانمـيشام دوشـمه‏رم
چيچك بوينو بيچمه‏رم
ائلـه ياددان چـيخـميشام
هئچ يـادلارا دوشمه‏رم

آلـما مـنيم بـار مـنيم
هئيوا مـنيم نـار مـنيم
گل اوتور بیر دردله شك
گؤر نه درديم وار منيم



بـايــرام گـلير آجـالديـم
هوس لنيب اوجالدیم  
جـيبيمده بـير قـرآن يوخ
آه چـكمک دن قـوجالديم

بولاق باشيندا گزديم
قلم قاشيمدا گـزديم
ديــليـمده وطـن آدي
داغلار باشيندا گزديم

دنـيزلرده دوز اولـدوم
آغيزلاردا سـؤز اولـدوم
حاق كلمه سين دئمه‏يه
بـير يئني بـوغاز اولدوم

ديـنديـرمـه دانــيشمـارام
كـوسـموشـم بـاريـشمارام
سن سويوقسان من ايستي
مـن سـنه قــاريـشمـارام

داغـلار گـولون اوزه‏رم
دسـته تـوتـوب بـزه‏رم
گئديبسن تئز قاييت گل
صـبر ائـيله رم دؤزه‏رم

ائـللره يــانـدي جـانـيم 
دردلـري قـاندي جــانيم
قـالـديـم جـلاد الــينده
مين جور دوراندي جانيم

بـير ايشيقلي فنارام 
داخـمالاردا يـانارام
ائللر آي واي دئينده
آلـيشيب اودلانارام

بير شاد گون گؤرنمه‏ديم
دانـيشيب گـولـنمه‏ديـم
جوان عؤمروم كول اولدو
قـدريـني بـيلنمـه ديـم

سـتارخـاني ايــتيرديـم
بـايراغـيني گـؤتـوردوم
اونون اوره‏ك سؤزلرين
ائـللريمـه يـئـتيرديــم

يئل اسدي چايا دوشدوم
نئشه لی لي آيـا دوشدوم
اوره‏كـلرده دولانــديـم
ديـللرده هـايـا دوشـدوم

سرداردان بايراق آلديم
وطـن دئـييب دايانديم
دوشمنه باش ايمه‏ديم
آل قـانيـما بـويـانديم

يــولا آلـما دوز گـليم
باشلاميشام سؤز گليم
آيـاقـلاريم يـورولـسا
سـنه توتوب اوز گليم

سورمه چك گؤزه گلیم
بـيرده اوز- اوزه گـلیم
عؤمور منه يار اولسا
دولانـیم سـيزه گـلیم

يـاشايـيشدا اؤتـوشدوم 
دوز ايزلرده گـؤروشدوم 
نـئينیم يـازيم بئليميش
آه چكيب درده دوشدوم

من سنله باغ گزه‏رم
چـانقيللي داغ گـزه‏رم
درده، قـمه قـاتـلاشيب
سـنينله سـاغ گزه‏رم


فلك ووردوآغلاديم
اوره كلري داغلاديم
آنـامين دونون تاپيب
يارام اوسته باغلاديم


گؤز‏اوستونه قاش ايمه‏رم
قـاشـي يـاواش ايـمه‏رم
بـيرتک تـانري دان باشقا
هـئچ كـسه باش ايمه‏رم

ايلمك سـالديم قارالديم
جانيم چيخدي سارالديم
امـه‏يـيم هـئچه گئتدي
اوت اوستوندن بار آلديم

گؤيـلردن يـئره دوشـدوم
ائــللریله اؤتــوشــدوم
چوخ شوكور عؤمروم اولدو
اوجــالاردا گــؤروشـدوم

گـئدنده يـولا سالديم
سـنين قئيدينه قالديم
سن شنليكده ياشادين
من درديندن قوجالديم

قم باده سين ايچه‏رم
ائل يولوندان كئچه‏رم
الـيمده  عـلاج اولـسا
ائوسـيزه ائـو تيكه‏رم

دوشوندوم درين اولدوم
سـنين سـاغ الين الدوم
بـو كنده قـوناق گـلديم
آنـانـا گــلـين اولـدوم


سن گئتدين من قالميشام
آيـريـليـقدان يـانـمـيشام
يـوللار گـولـو تــانـيشيم
گـؤزومـله سـووارمـيشام

ائـللريـمي يـوخـلاديـم
دوشمن لرين اوخلاديـم
وطـنيـمين تـوپـراغـين
گؤزوم اوسته ساخلاديم

گـئتدي آرخـام داياغيم
دولدو اوره ك چـاناغيم
گؤز ياشيني تؤكمه دين
قـورومـادي يـانـاغـيم

مـرديـله آيــاق اولدوم
ائـللره دايــاق اولـدوم
يـوردومـون توپراغيندا
بيراينجه بولاق اولدوم

بـولاق کیمی آغـلاديم
اوره‏يـيمي داغـلاديم
سـنين تك نامرده من 
نييه اوره‏ك باغلاديم؟

بـو بايرام قارا بايرام
قمي بير شله بايرام
آنـامي مندن آلدين
بـاتایدين يئره بايرام!

ايـمان كـيمي  اسـميشم
يـار يـولـونـو كـسميشم
نـييه گـليب گـئتـميرسن
دئييرسن بس كوسموشم؟

داخـما گـليـن اوتــاغيم
ظـولـوم خـانـام ياتاغيم
بیر گزیب دولانمادیم 
حسرت  قالدي داماغيم

داغـلاري آشـديــم گـلديم
يـوللاري قـاچـديم گـلديم
يـوردوم يـاديــما دوشــدو
قوش كيمي اوشدوم گلديم

باخدي سوزگون گؤزلريم
يـاردان اوزگـون گؤزلريم
من كي سـندن دويمارام
باخـسا يوزگون گؤزلريم

مـني تـانـير تـبريـزيـم
ائل يولـونـدا وار ايـزيـم
هـر نـامرديـن اؤنـونـده
تيتره‏مه‏ييب دير ديزيم

گؤيـلرده قـوش اولايديم
اوخويوب خوش اولايديم
سـن اوخــونـو آتــانـدا
اوخـونـا تـوش اولايديم

آغـاج اوسـته بـار منيم
آل كؤينه كلي نار مينم
يوردوم شئرلر مـسكني
دای، نه قـميم وار منيم

يـاشــا قــوجـا وطــنيم
ائـل بـويـونــجا وطـنيم
داغلار گزديم گؤرمه‏ديم
ســندن اوجــا وطــنيم

بـولاق گـؤزلــو وطـنيم
آيـــنا اوزلـــو وطــنيـم
هر نه يين خوش دور منه
دادلي دوزلـو وطــنيـم

آدي پـارلاق وطـنيم
ياشيل يايلاق وطنيم
شهـيدلرين اووجوندا
قـانلي تورپاق وطنيم

شاهلار ييخان وطنيم
اودا يـاخــان وطـنيم
ايـييدلـرين بـويـونـا
حئيران باخان وطنيم

گوموش چايلاق وطنيم
گـوللو يـارپـاق وطنيم
دؤيـوشـلرده اوجـالان
قـانلـي بـويـاق وطنيم 


ايـفتيخاريم وطـنيم
روحوم جانيم وطنيم
اؤلسم سنين يولوندا
يـازار قـانيم وطنيم

داش چانقيل ايچين ده‏يم
خـرمـن ده بـيچين ده‏يم
آديــم ديـــللر ازبــري
ائـللرين ايــچين ده‏يم

داغلاردان دوزه دوشدوم
ائـل ايـزينده گؤروشدوم
آنــا وطــن يـولــونـدا
هـر ظـولـوما اؤتـوشدوم

ياز گلسه منده گللم
دوماندا چـنده گللم
ائللره شنليـك وئریب
ياشيل چمنده گللم

ياتماديـم اوياق اولدوم
ائـللـره دايـاق اولـدوم
کؤلگه م دوشـدو چـمنه
قيرميزي بايراق اولدوم

فلك قويماز ياشييام
قـم كدري داشـييام
قـوزولارا هـئي دئيين
چـوبانـلارا يـولداشام

باشـي دومـانلي مـنم 
اؤرپه يـي آلـلي مـنم 
نرگيز تؤكر گؤز ياشي
يـنه سي خالي منم

(ن)
داغـدان گـلديم دوزه من
گـول بـاغلاديم سيزه من
پاخيلین گؤزو چيخسين
قـويـماز گـلم گـؤزه من


چیچک گلرسـئل ایله
اويـناقلایار  يـئل ايله
مين درده درمان اولار
بـيرجه شيرين ديل ایله

گئجه كئچدي ياريدان
مـدد ايــسته تـاريدان
سن ناسـاز من چارا سيز
پـتك بـوشـدو آريدان

تاپمادين مـنيم كيمي
آوارا گــلين كــيمي
قـوورولـدوم اودلاريندا
اولماديم سنين كيمي

قوشوللام قوشلارایله
او ياشيل باشلارایله
اوچارام دييار- دييار
گؤزل يولداشلارایله


دوز اولدوم دؤزنمه دين
آغـزيني بـوزنمه ديـن
ايیـلديم كـمان کیمی
آمما سن دوزنمه دين

آي دوغسون دوزده قالسين
ايــشيغي گـؤزده قـالسين
آيـريــ‌ليغا تــابـيم يـوخ
دئ گلسين بيزده قالسين

خـبر وئـرن قـوش اولـ‌سون
خوش خبرلر نوش اولسون
آچيلسين  قـملي كـؤنـول
عؤمور بويو خوش اولسون

چن-دومان، داغـا گلسين
بـولـبولـلر بـاغـا گلسين
گـئجه گوندوز گؤزله‏ديم
بـلكه ايـنصافا گـلسين

دئــنن آراز دايـ‌ــانــسين
آخـار سـويـو بـ‌ولانـسين
ائـللريـله سـسله‏شــيم
ياتميشلاريم اويانسين

چـالـينمامـيش تار اولسون
سويولماميش نار اولسون
مـني بـو گـونـه سـالان
ائل يـانيندا خـار اولسون


اولدوز دوغـوب آي اولسون
باهار گئتسين ياي اولسون
هـر كـس مـني قـيناسـا
او دا مــنه تـاي اولـسون

گـؤزلريـمدن بـاخيرسان
اوره يـيمدن آخــيرسان
سـن کؤنلومده گزنده
يانديريريسان ياخيرسان

اوره‏يــيمي اوزوبســن
دامــاريــمدا گــزيبسن
قريب قوش تك سن منيم
گـؤزومـده گـيزلـنيبسن

گونش كيمي شاخارسان
آراز كـيمي آخـارســان
اوره يـيم ده گـيزله نيب
گـؤزلريـمدن بـاخارسان

آليشديم شـاملار كيمي
قـيزارديم قـانلار كيمي
كولـه دؤنـدوم تؤكولدوم
اود توتموش داملاركيمي

سن باشيمدا تـاجيمسـان
اوره كده موحتاجيمسـان
هاميلاردان شيرينسن
قارداشيمسان باجيمسان


قارا توت قارا چيخسين
قـولـو دووارا چيخسين
سـنه يـامـان بـاخانين
گـؤزونه يـارا چيخسين

دوشدوم قالديم هاردا من
قـيريــلمايـان داردا مـن
گـونش اوزو گؤرمه‏ديـم
خـفه لـنديـم قـاردا مـن

داغلاري آشدي جئيران
داغـا يـاراشدي جئيران
آچـيب اووچـو بـنديـني
قورتولوب قاچدي جئيران

گـلدین گؤزومده قالدين
 گزدين سؤزومده قالدين
آي قـوربتي پـيسله‏ين
گـئتدين اؤزونده قالدين؟

گولو بـيچه نه قـوربان
سويو ايچه نه قـوربان
آنـا وطـن يـولــونــدا
جاندان كئچه نه قوربان

آسـتا گــلنه قـوربان 
تئلين هؤره نه قـوربان
منيم بالام قوربت ده
اونـو گـؤرنه قـوربان


كاغاذ يازديم قـارادان
قوشوم اوچدو قالادان
هـئچ بـالانـي آنادان
آيـيرمـاسـين يارادان

هـاردان دئـ‌ييم هــارادان
ســينه دولــوب يـارادان
دئنن گلسين خان چوبان 
خــبريــم وار ســارادان

قوش اوچدو ساري داغدان
اله دي قـاري داغــدان
فـله‏يـين ايـنصافي يـوخ
آيـيردي يــاري يــاردان

چـوخو آجـدي پارادان
چوخو سيزلار يـارادان
ائـللره بـير نـظر قـيل
يـئري گـؤيـو يارادان

من گئتسم سن قالارسان
عشقين كـيمه سالارسان
بــير آوارا قـوش كـيمي
هـر آغـاجـا قـونـارسـان

گؤزليم آي دا سـنسن
اولدوز دا،آي دا سنسن
گـؤزلـلردن گـؤزل سـن
لاپ آيا تاي دا سنسن

تــبريز اوزون آغ اولــسون
دؤورد بير يانين باغ اولسون
گـئدنـلر كـؤچـدو گـئتدي
قالانلارین ساغ اولـسون

بـاهار سـنين يـاز سـنين
اؤرده ك سنين قاز سنين
شنليك لـرين هـامـيسي
قـلم گؤتــور يـاز سـنين

خوش گلدين صفا گلدين
چوخ چـكديم جفا گلدين
او قـدر  يـولا بـاخـديـم
آخـير بـي وفـا گـلديـن

دولانديغين داغ اولـسون
گول درديیین باغ اولسون
ياخشي اليمدن توتدون
سنين اوزون آغ اولسون

درديـمي يازديم باشدان
آلوو چيخدي آغ داشدان
قارداش دؤنـر باجي دان
باجي دؤنـمز قارداشدان

يـئل گلسين دوزه گـلسين
گول چيچك گؤزه گلسين
آلـلاه قـلبينــه سـالـسين 
سـئوگـيليم بـيزه گـلسين 


گـؤزلــيم يـئري قـالـسين
دوز يول گئت يئري قالسين
ســنه اَيــري بــاخــانـين
گـؤزلـري چـئري قـالـسين 

سؤزوم ائـليمده قالسين
يوردوم يئريمده قالسين
يـئر سالسين سينه‏لرده
ائـلين ديـلينده قالسين

نه اولدو داغـا گـلدين
دولاندين بـاغا گلدين
بيزيم كـندي بـيندين
سنده گزمه يه گلدين؟

نه خوش سارايا گلدين
قيش چؤندو يايا گلدين
درد الـيندن چيغيرديم
اولـما هـارايـا گـلدين

گـؤزلـيم دوزه گــلسين 
يول كاشان دوزه گلسين
قـــارا تـــئللريــن دارا
تؤكولسون اوزه گلسين

بو گلن جانيم اولـسون
داماردا قانيم اولسون
گئدیرسن تئز قاييت گل
قوربانين جانيم اولسون


سو گليب آرخي دؤنسون
دولانيب چارخي دؤنسون
فـله‏يـه بـئل بـاغـلامـا
فله‏يين چارخي دؤنسون

قاپـيدان پـرده دوشسون
دوشوب يئرده گؤروشسون
يـوردومـون دوشمانلاري
سـاغالماز درده دوشسون

گولدن عطير آلانين
يولا چادير سالانين
گئجه يوخوسو گلمز
ياري يولدا قـالانين


يـاتـمارام اوياغام من
ائـللره دايـاغـام مـن
دوز يول گئدن اينسانا
هـميشه آيـاغـام من

سن ظولماتا داش آتدين
آي اولدوزا قاش آتدين
قمدن دولان بـ‌اغريمي
گؤزلريمدن بوشـاتدين


گؤزليم مـرده يـاخين
ال اوزات مرده يـاخين
نامـردلره قوشولسـان
گئدرسن درده ياخين

آيري دوشدوم ائليمدن
فلك ووردو بـئليمدن
داها منيم گومانيم
 يوخ کی قالخام يئريمدن


آرپـا چـايي دايـانـسين
مين بير رنگه بويانسين
سـارانـي آپـاران سـئل
آلـيشسين اودا يـانسين

بو چايي سئل آپارسين
گؤلونـو يـئل آپـارسين
خـانلارا پـاي اولـونجا
سـاراني سئل آپارسين


آچيلدي گـول گلمه‏دين
اوچدو بولـبول گلمه‏دين
 باغ دولو سـونبول اكديم
سولدو سونبول گلمه‏دين


ياغيش ياغسين دايانسين
گؤي قورشاغي بويانسين
قئيرتسيز ايـنسانلارين
بويو يئر آلـتدا قـالـسين


آيري دوشدوم آنامدان
او درديـمه يـانـانـدان
اوره ييم حـسرت چكر
بو نـيسگيلي قـاناندان

چال روحوم جانا گلسين
ايستي ليك قانا گلسين
نئشه‏لی يـاز نــفسي
آذربـايـجانـا گــلسين

چال آشيق سسين گلسين
ايـستي نــفسين گـلسين
يـغيشين قـارداشـلاريـم
قـوربانلار كسيم گلسين


چال سازين شورا گلسين
شـوپـرلـر نـورا گـلسين
ايـتگين گــئدن ائــللریم 
يول سالسين بورا گلسين

چال آشيق دور آت گلسين 
كيشنه سين قرآت گلسين
توز قالخسين چنلي بـئلده
ائـللره  نـجات گــلسين

نيگاردا، يـازدا گـلسين 
آشسين آرازدا گـلسين
درين يئردن گلمه‏سه
دئـنه‏ن  دايـازدا گلسين

سـسله ائيـوازدا گــلسين
آت سوروب يازدا گلسين
درد تـوتـوب ائللر باغري
درده نــيازدا گــلسيــن 

كوراوغلو دورسون گلسين
بیغلارين بورسون گلسين
قـان تـؤكن ظـاليم‏لـرين
قيچلارين قيرسين گلسين

من گئديم باخ داليمجا
گـؤزلرين نـور آلـينجـا 
عـشقين کؤنلومده قالدي
عـزرائـيل جـان آلينجا 


هئيوا كيمي  بار كيمي 
آلـما كيمي  نار كيمي
 سـؤزون مـنه ياپيشدي
خـسته يئين نار كيمي 

بـندي بـره‏لي داغسان
دريـن دره‏لـي داغسان
کـؤچـرلر يـولا سـالان
قاطار قايالي داغسان

كـهليك‏لـرمـكانيسان
پيس گؤزون تيكانيسان
گـؤزللر سـينه‏ن اوسـته
سـئودالار تـوكانـيسان

سن داغلارين خانيسان
آصـلانلار يـاتـاغيسان
مـشروطه نـين سـنگري
ديـلاورلـر قـانـيسـان

سـن تـبريزين تاجيسان
اركـين ال آغـاجـيسـان
مـنيم شـانيم شـؤهـرتيم
هم قارداش هم باجيسان

سن داغلارين باشيسان
منه مـحراب داشيسان
اوره‏ک ده کی كـدريــن
قاتار- قاتار داشـيسان

دورنـالارا دايـاقــسان
كهليك لره اوتاقـسان
گئجه ني اولدوز سايان
ياتماميسان اوياقـسان

گونش دن كؤز آليبسان 
آشيقدان سؤز آليبسان
شـهيدلرين قـانــيندان
قـيرمـيزي اوز آليبسان

من گئتسم سن قالارسان
دوشـمندن بـاج آلارسان
آشـــيق چــكر آديــني
ائـشيديب اوجـالارسـان

شـهيدلره مـزارسان
نه گؤهرلي بازارسان
ائليمين نيسگيللرين
تاريخلره يـازارسان

آيـريـلديم آلـلي داغدان
بـولاغـي بـالـلي داغدان
گؤز دويماز اوره ك قوپماز
سـينه سـي خاللي داغدان

ائـلين كئفين چاغلارسان
گـولدن كـمر باغلارسان
سـئوگـييه چيچك وئریب
دوشمن اوچون آغنارسان


حوض تـرلان آخيرسان 
داغـا چيچك تاخيرسان
بولـبول قوزقون الـينده
يئنه حئيران باخـيرسان


ايچمه ليسن سرينسن
اوزون سـاچلي گـلينسن
كـؤكون اوره ك بـاشـيندا
عـاغيلليسـان درينسن

گؤز يـاشـيله دولارسـان
جوشوب دنيز اولارسـان
قوزقونلارين يـوردونـو
بير گون وئران قويارسان

داغين اوره ك باشيسان
تانـرينين گؤز يـاشيسان
قــارا بــولـ‌ود يــوكـونـو
ايللرديركـي داشـيسـان


گـليديم اؤپدوم ياناقدان
ایچديم سرين بولاقدان
گـؤزل بـولاغـين آدين
ســالانـمارام دوداقـدان


يولوم دوشدو قيراقدان
سؤز آپارديم بولاقدان
بـولاغـا سـالام يئتير
ائـللريـمدن، اوزاقــدان

دورنـالارا يـولـداشسان
كهليك لره قارداشسان
اوره ك‏لر  سـؤینـدیرن
سن ائللره سـيرداشسان


بـو بـولاق جـوشـا گـلسين 
قــوزولار قــوشــ‌ا گـلسين 
ايـچسين سـرين بـولاقدان
هوشسوزلار هوشا گلسين

هاردان دئييم هارادان
داغ دولودور ياراردان
سـني مرحم ياراديب
يـئري گـؤيـو ياردان



بولاق جوشسون دايانسين
گـون رنـگينه بـويـانسين
هامي دوشـسون داغ ـ داشا
يـاتـميشلاردا اويـانـسين

اوزه‏رليـك خـيرداجاسان
ياشين كئچيب قوجاسان 
قــادا بــــالا گـــلنده
سن قاپيدان قـوواسان

نـظري يـانـديـرارسان
خيردا اوجاق قووارسان
گـلين لـريـن باشيندان
قـادا بـالا سـووارسـان

بـدنـظردن قـاچـارســان
چوخلو موشكول آچارسان
پيس گؤزلري يانديريـب
بــولـودلارا چـاتـارسـان


اوزه‏رليك سن داريسان
ياشين چوخدور قاريسان
اوره‏كـلر سـيررين بـيلن
وارسـيزلاريـن واريسان

اود اوسته قوورولارسان
گـؤيلره سـوورولارسان
خسته‏لري ديـريلديب
خالقا اوره‏ك دورارسان


هر ائوده خان دورارسان
بـلاني يـانـديـرارسـان
گيزلین دردين درمـانـي
آشكاردا سـوورولارسـان
(و)
باغريم ياندي اويـولدو
قابـارلاريم سـويولـدو
ياردان قاصيد گليردي
اودا يـولـدا وورولــدو


سو گلدي آرخـي گؤردو
دولاندي چـارخي گؤردو
كيم يـوخودان اويـاندي
باش اوسته قورخو گؤردو

قاپـيدان پـرده دوشدو 
دوشوب يئرده گؤروشدو
حـسرت ایله  آيـريـليق
بيزه بـير يـئرده دوشدو


آپارديـلار هوشومو
اوچوردولار قوشومو
دار قفسده قويدولار
گـؤزل قارانـقوشومو

چاي گـلدي دره گولدو
چؤل گـولدو بـره گولدو
بولبول سئيرانا چيخدي 
او بـاغـري قـارا گولدو


گؤيدن بير اولدوز دوشدو
بـيزيم ائـوده گـؤروشدو
بـالامـا قـوربـان اولـوم
دوغـوم گـونـو يئتيشدي


گـؤزليم تـاغـدا گولدو
شـامـامـا تاغدا گولدو
ياز گلدي نغمه سيندن
گوللندي بـاغ دا گولدو


بير گون بير آيا دوشدو
گـؤزوم بـير آيا دوشدو
ايـسته ديـم توتام اونو
الـيمدن چـايـا دوشدو

اوكـيشي قـاندي اؤلدو
اوتـلارا يـانـدي اؤلـدو
جان وئردي ائل يولوندا
بـير آد قـازانـدي اؤلدو


مـرنددي باردان دولو
سـاوه دي ناردان دولو
سنه تؤحفه گؤندرديم
بيليرسن هاردان دولو؟

داغا دومـان تؤكولدو
دومان يامان تؤكولدو
آه چكيب قم اودمادان
قددي كامان بـوكولدو


قم چكديم ياواش اولدو
گؤزلريم قان ياش اولدو
منيم شانسيم بئله يميش
بير نـامرد هـاماش اولدو

اوره ك باشي سؤكولدو
گؤزوم يـاشي تـؤكولدو
آه چكيب قم اودمـادان
آرخام بـئليم بـوكولدو


بوداق يئلدن اوزولدو
داراق تئلدن اوزولدو
آشـيق دوشدو چؤللره 
الـي الــدن اوزولـدو

گون ائيلر داغ گون اولدو
چيچكلي باغ گون اولدو
زامــان قــارا تــئللري
آتـيب، آتيب يون اولدو


داغ دؤشونده قار گولو
يـئل وورار اوينار گولو
سـنه وئرديم يـادگار
دئمه ديم قايتار گولو

گـئجه گــئتدي دان اولـدو
گون چيخماميش قان اولدو
بـولـبول قــارتـال الــينده
قـــانــينا قــلتان اولــدو




ياز گلدي اويـون اولدو
گوللر قول بويون اولدو
چيچكلر آغزين آچدي
گـولدولر تويون اولـدو


گول بئجرتديم كول اولدو
قـاناد سـيندي قـول اولدو
قـوربت ده جانيم چيخدي
قـبريم اوسـتو يـول اولدو


سـئوگيمين آلا گـؤزو
اود ساليب جانا گـؤزو
من درديندن اؤلموشم
بـاخيراو يـانـا گـؤزو

اوزویومه قاشدي او
گؤزل قـلم قـاشدي او
سئوگي لري سـايديلار 
هاميلاردان باشدي او


گؤزومده يـئر سـالدي او
اوچ گون قوناق قالدي او
تـوولادي قــوش ديـليله
آخــير جـانـيم آلـدي او

آخـشامیم سـحر اولـدو 
ايـچديیيم زهـر اولدو
تانريدان گلن يازي
بـاغريمدا قـهر اولدو


بیرجه گـؤزل گولدو او
اوره‏ك دردين بيلدي او 
من گيزلينده گؤروندوم
بـير اوجادان گـولدو او

يول چـكير خـومار گؤزو
گون شاخيب يومار گؤزو
هـر بـير پـايي اؤزونـده
مندن پـاي اومار گـؤزو


دولانديم ايستي يـولو
سو گلدي باسدي يولو
گـئتدیم آنـامی گـؤرم
عـزرائيل كـسدي يولو

سـئوگـيمين اوزو گـولدو
سسي خوش سؤزو گولدو
بيردن چيخدي اورغروما
دوداغـي گـؤزو گـولـدو


حيه تده  وار نار گولو
نار چيچه يي نار گولو
گؤزوم يوللاردا قالدي
گـليب دره يـار گولو

قوش اوچدو گوله دوشدو
جـئيرانلار چـؤله دوشدو
بير كلمه حاق دانـيشديم
سـسلندي ديــله دوشدو


باغدا سولان گول اولدوم
آراز آخـدي نــيل اولـدو
آنـاما آغـلامـاقـدان
ياندي باغريم كول اولدو

گون چيخدي دان سؤكولدو
قـيزيـل تــئللر تـؤكـولـدو
دوشــمنه قـالــيب اولـدو
ظـولمات بـئلي بـوكـولـدو


اوجاق ياندي كؤز اولدو
حاققي گودن گؤز اولدو
هـر كـيمسه دوز يـاشادي
دالينجا چوخ سؤز اولدو

بو داغـلار اولو داغـلار
چشمه لي سولو داغلار
داغلاري گـزن اتـدي
باغـريـمين گولو اولدو


يئل اسدي قوشلار اوچدو
گؤي اوزونـده گـؤروشدو
دونيانـين سـوسـوزلاري
بـيزيم بـاغدان سوایچدی

اوزاق دوشدوم ايل اولدو
ياندي باغريم كول اولدو
چـورودو بـاغلار سـولدو
آخـار سـولار لـيل اولدو


بو باغدان بير قوش اوچدو
گـليب يـاتـاغـا دوشــدو
زامـانـين مـودونـا بـــاخ
تولـكويله شـئر گـؤروشدو

بـو داغـدا قــارا قــوزو
دوشوبـدور هـارا قــوزو
چوبانین بئلي سين چسين
بـله شـيب قـانـا قـوزو

ظولمات گئتدي گون دوغدو 
سـئل گـلدي وريـان دولدو
قــاپـــييا سـو تـؤكـولـدو
ائـويـميزده بـايـرام اولــدو


گول اكديم گولشن اولدو
بـولبول گوله بـند اولـدو
بـالا عـشقي اوره‏كـده 
دولانـيب كـمند اولـدو


حـاق ظــ‌ولم ايله گؤروشدو
وطـن اوسـته دؤيـوشـدو
يــوردومـون شـهيدلـري
گؤيرچين کیمی اوچدو

گول آچيب باغ دولـوسو
گـولـلو بـوداغ دولـوسو
گؤزله رين نئشتر چكيب
بـاغـريـما داغ دولوسو


حاق دئين دده م اولور 
قوچاق قيز ننه م اولور
اولـدوم وطن يـولوندا
بـ‌ايـراغیم كـفن اولــدو

آتـام گـئتدي تـوز اولــدو
قان ياش تؤكن گؤز اولدو
اوره كــلرده يــاشــادي
آغـيزلاردا ســؤز اولــدو


حاق  دئين نفس اولدو
ائللر منه سـس اولـدو
ظولمه بويون ايمه ديم
مـسكنيم قـفس اولدو

ياغيش ياغدي چن اولدو
گـؤيـلرده مـاتـم اولــدو
شـنليك چـاتدي يادلارا
مـنيم پـايـيم قـم اولـدو

ياغيش ياغدي سئل اولدو
دام يـاشيـندان گول اولدو
يـوخـسولـون آجي چايـي
بئـله ليك لـه لـيل اولدو

گؤيلر اولـدوزدان دولـو
چشمه لر بوزدان دولـو
هـاردا بـئله گـؤزل وار
سنين تك دوزدان دولو


بــو گـلن اوزو گـولـدو
صـؤحبتي سؤزو گـولدو
دئديم سن نه گؤزل سن
دوداغـي گـؤزو گـولـدو

حـيـاتـيم هـدر اولدو
چـكديیـيم كـدر اولدو
نه بال دادديم نه شربت
ايـچديیيم زهـر اولـدو

مـسكنيم قـفس اولـدو
گؤيه قالخان سس اولدو
مـنيم قــلمداشـلاريم
مـنله هـم نـفس اولدو


من آغلاديم گولدو او
اورك دردين بيلدي او
ائلدن آيـري گـزنمز
ائــللريـله بــيردي او

(ه)
مـن قـوربـانـام گـؤزونه
شيرين – شيرين سؤزونه
هر گلنه دوسـت دئـييب
اويـما  يالان سؤزونـه

يازي يازديـم داش اوسته
قلم گزدي قـاش اوسته
امرينه جـانـيم قـوربـان
هر نه دئسن باش اوسته

داغـدان ائنـديم دوزلـره
قـولاق وئـرديم سؤزلره 
بير گؤزل سئوگي تاپديم
تـيكان اولـدو گـؤزلـره

اودو قويدون كـؤز اوسته
آليشديردين گـؤز اوسـته
مـن سـنه بـلي وئـرديم
بير كلمه حاق سؤز اوسته

ائــينالــينين دوزونـده
حـوض تـرلان گؤزونده
بير عاشيق ساز چاليردي
ائل گزيردي سـؤزونـده

 
قيزيل گول دسته – دسته
درمك دن  اولـدوم خسته
مـن سـندن بـير مـحبت
سن مندن بير جـان ايسته


گـؤزليم بـاشيم اوسـته
گل اوتور باشيم اوسـته
عزرائـيل جـان آلانـماز
سن اولسان باشيم اوسته

قارتال قونوب داغ اوسته
نـظري وار بـاغ اوسـته
قوشلارا سيريق چكدي
داغلار قويدو داغ اوسته


داياندين سؤزوم اوسته
دولاندين گؤزوم اوسته
مـني آتيب گئدن دن
قـالميشام اوزوم اوسته


ياغيش ياغدي باغ اوسته
بـولود گـئتدي داغ اوسته
شـامـامـا گـولـه دولـدو
چيچك‏لندي تـاغ اوسته

  

گـؤزلـــيم چـمن اوســته
دولانـديـن چـمن اوسـته
عشقين قوش کیمی قونوب
گـول اوسـته چـمن اوسته

بوشقابـدا قـورو پـوسته
ياش پوسته قورو پوسته
گونون قـانـي جالاندي
دؤيـوشدو قوروب اوسته

سؤزون گوللري ايـنجه
چوخ اللشديم درينجه
سؤزون گول ياراتماسا 
نه يه لازيم دوشـونجه

هـر گــلنه جـان دئـمه 
تولكويه آصلان دئـمه
يامان گونده دوست تاني
نـامـرده ايـنسان دئـمه

ديل دولانار سؤز اوسته
هر نه دئسن گؤز اوسته
آچ بـاغريمين قاپـيسين
سؤز قالانيب سؤز اوسته

قــارانليقدا شام ننه
چـيراق ننه شام ننه
آپاردين شنليك‏لري
گونوم اولدو شام ننه

سـلقه نـه قـوربان ننه
نه لـر اؤيـرتـدين مـنه
سنسيز بئليم بوكولدو
مـنده بــنزيـرم سـنه

پيس باخير داغلار منه
چـيچكلی بـاغلار منه
اوره يـيمده بير اود وار
كار كـسمز چايلار منه

بير قولاق وئـر صـوحـبته 
آلــيشديــران مـؤحــنته
بير عؤمور حسرت قالديم
بـــير قـوجـاق مــحبته

گـؤزليم جئيران سنه
بنزه يير جئيران سنه
ائلـه هـونر يـاراتدين
دونيادي حئيران سنه

آرزيـم بـودور يـار گله
گول درميشم بـير شله
شنليك گولون پايلاياق
ائـل وئـره الـدن الــه

بـاغدا بـنزر گـول سنه
چيچك سنه گول سنه
سـن اوخويوب گولنده
ديـيه‏رم بـولبول سـنه

بـاهالاشـدي دام يئنه 
هامي گـيريب بـيرينه
كيرا كئشلر نئيله سين
ائليم قالدي واي گونه

سـورمه چكدين گؤزونه
نــه يـاراشـير گـؤزونـه
بوي گؤزل بوخون گؤزل
قـوربـان اولــوم اؤزونـه


بولبول قوندو گـوللره
سسين چالدي چؤللره
آللاه بلا وئرمه سين
حاق دانيشان ديـللره

خوش گليبسن تبريزه
پـنجردن بـاخ بــيزه
آلــلاهدان ایسته ییرم
بير اوتوراق اوزه- اوزه

دئديم داغدان گل دوزه
يئره قان سوزه- سوزه
دئـدي مـرده ياراشماز
وطـــنينــدن ال اوزه

بـوردان يـولــون كسنده
گؤرمك اولـمور كـوسنده
تئز كوسوب تئز باريشماق
نـه پئشه‏دي بـو سـنده

دورنـا قـونـوب چـمنده
فــرح لـه نير چــيمنده
اونون تك اوچماق منه
بير آرزي دير سينه‏مده

بير قيران يوخ جيبیمده
اوره يــيم گـلدي درده
آلـلاهدا چوخ ايـشلر وار
واري وئــردي نـامـرده

آغاجلار بار ايـچينده
قاليبلار قار ايچينده
جاوان عؤروم چورودو
دوشونمز كار ايچينده

ياغيش يـاغار چؤللره
شـئح اوتورار گـوللره
يار دردي ائل تؤحمتي
سـالدي مـني ديللره

بـاليقلار چــاي ايچينده
اوينارلار چاي ايچينــده
اوره يــيم دنـيز اولــدو
گـؤرونـدو آي ايـچينده


دورنــا گـئتدي دنيزه
دنــــيزي اوزه- اوزه 
دئـديم گـئتسن اوتايا
دئ ياريم گلسين بيزه

ياد يوردون آلديم گؤزه
دوداغيم  بـوزه- بوزه
يوردوم شـئرلر مـكاني
قـوربان اولـوم تـبريزه

دونن گؤردوم چمنده
قوزولار سـود امنده
آنام يـاديـما دوشدو 
دردي قالدي سينمده


دانيشان سؤز گونومده 
آغلايان گؤز گونومده
قارداشلاريم سوسپدي
آليشان كـؤز گونومده

چيچك له نيب داغ گولده
ياشيل دونلو باغ گـ‌ولده
هامی سـئور آل گـولو
منيم گؤزوم آغ گـولده

يئل گليب کئچمه سينده
ساچيمي ائـشمه سينده
خيال گلدي يـويـونـدو
گؤزومون چشمه سينده

گـول اكديم مئشه‏لرده
گـولابي شـوشـه‏لرده
خالق اولدو ائو ييه‏سي
كيريديم گـوشـه‏لرده

دوشدوم قالــديم درينده
قوزئـي باغـچا يـئريـنده
گول كيمي خزل اولدوم
بـيرنــامــردين الـينـده

گول آختارديـم گولشنده
گون دوشوب گؤروشنده
مـحبت آخــتارسـالار
بير سـنده وار بير منده

ايـتيرديم هـاچار آللاه 
قـالميشام نـاچار آللاه
بو باغلانميشس قاپيني
بس هاچان آچار آللاه

داغـلارين قـاري سـنده
بـاغلاريـن بـاري سـنده
عشقيندن خسته دوشدوم
گل مـنه سـاري سـنده

گـؤزلـيم قال وطنده
مـطلبين آل وطـنده
ايفتيخار مئيدانلارين
بوينونا سال وطـنده


گؤزل دير گول چمنده
دولانـير ائـل چـمنده
قـارداشيم ايــيد اولدو
گــئدرم ائـلچي منده

كـنده گئديم بــيچينده
قيزلار چايـين ايـچينده
قيزلاري به‏يه‏نميشم
قــارداشـيما اوچـونــده

يـئل گـولـو يـولان يئرده
تـؤكـولـوب قـونـان يئرده
كئشكه بير داش اولايديم
سـئوگـيليم اولان يـئرده

قوچ مـئيدانا گئتسه ده
اووچو ووروب ايتسه ده
حاق يـولـوندان قايیتماز
بـاشـي دارا گـئتسه ده

آيـاق قـويـدوم ايـزلره
طـوفـانـلي دنيـزلــره
ائل يولوندان دؤنمه‏رم
انـد ايــچيرم سـيزلـره

تـاپیشيرديـم يـئللره
الين چكسين گوللره
مندن ده بیر تك سالام
وئرسين اوزاق ائـللره

گـئجه يـاري هـاي گله 
ســو اوزونـده آي گـله
زامان گؤزون زيلله ييب
بـيرده سـنه تـاي گـله

ايل كئچدي قادير آللاه
گون كئچدي قادير آللاه
يورولدوم گؤزله مكدن
علاجـيم يـوخـدور آللاه

گؤيـدن ياغيش گلنده
دورنـا گؤلـده چـمنده
آزغين جئيراني توتدوم
يـازدا قــارا چــمنده

الـلريم يــازار ســنه
گؤزلريم گـزر ســنه
آللاهدان آرزيم بودور
ديمه سـين نـظر سنه

دنـيزين يـولو خزه
ساغيیلا سولو خزه
گؤزوموتیکدیم یولا
سئوگيليم گليب گزه

خـيال هـوشـو بيچنده
هيجران قانيم ايچينده
كيپريك دؤيـر گؤزونه
سن کؤنلومدن كئچنده

پـايـيز يـئلي اسـنده
اسيب باغريم كسنده
يـئللرين قـانـاديـندا
وطن دئييب گل سنده

(ي)
دورنـالار داغـلار كـيمي
سـولارام بـاغلار كـيمي
اوره‏يـيم سـني ايــستر
نئشه لی چاغلار كيمي

او مـنه گـولـدو گـئتدي
درديمي بـيليب گـئتدي 
عكسين باليشدا چـكديم
گؤز ياشيم سيلدي گئتدي

دامـا سـالديم قاليني
دولانديريديم چاليني
درد چكمه ين نه بيلر
درد چـكنين حاليني

ياغارام ياغيش كيمي
اسرم قميش كيمي
يازديقلاريم خوش گله
ائـللره نـاريش كيمي


ايستك لريم قاچاقدي
ائـويم تـاختا تاباقدي
قاچيرديم قـم اليندن
قم ده منله آيـاقدي


دالـغا آشــيردي مني
دنــيز باتـيردي مني
سولاردا گؤرونمه ديم
زامـان گـتيردي مني


سـالديـلار قـارا مني
گـ‌ـئدير هــارا مـني
وطنيمدن دؤنمه‏ديم
چــكيلر دارا مـــني

فـلك قـارغييیب بيزي
بودور سؤزلرين دوزو
گؤتـور قـلم دفــتري
گل يـازاق درديميزي


وئـرديــلر يـئله مــني
سالـديـلار ديـله مــني
بير كلمه حاق دانيشديم
آتـديـلار سـئله مــني

ديـنديـرمـه سـين آمـانـدي
يـئنه درديـــم جــالانــدي
سينَمدن بـير اود چيخدي
قــلم كـــاغــاذ دا يـانـدي


بـيزيـم ائــللر اوجـادي 
ساوالان بـويـونـجادي
حاق يول گئدر يورولماز
ســتاريـن دالـينجادي


اوزوک قـاشي مـيرواري
سئوميشم گـؤزل يـاري
سيز آللاه اينصاف ائدين
يـئر اوزونـده وار تـايـي؟


ياشيل زمـي يونجادي
يونجا  يار بويونجادي
گئدیرسن تئز قاييت گل
اوره يــيم دالـينجادي

ائولري گول خانادي
اوزومـلوكدو قانادي
منيم قلمداشلاريم
هونرده بـير دانادي

او گـؤرونــن قـالادي
چيچك له نن لالادي
تـبريـزين جـاوانلاري
دونــيادا بـير دانـادي


سو گـلدي باغ دويمادي
وريـانـلاري اويــمادي
ايستيرديم بير دينجه‏لم
نـامـرد فـلك قويمادي

گـؤزلــيم مـيسگر گـئتدي
ميس قالدي ميسگر گئتدي
وطـن دئـييب چان وئـرن
قارداشـيم عـسگر گـئتدي

بولبول لـر گلر يازي
اوخويار گولــر يازي
سنسيز قلم چالاندا
بیر بيلسن نه لر يازي؟

اووچو قوشون اوچوبدو
ندن رنگين قاچـيبدي
دور گل بيزيم باغچايا
اطـلسی لـر آچـيبدي

اوچوردانماز يئل مني
آپارانـماز سـئل مني
هر زامان خاطيرلايار
بو قهرمان ائل مني

قلــميم گــزر يـازي
كـلمه لـر دوزر يـازي
مـركـب قـورتـولاندا
گؤز ياشيم نه‏لر يازي



اوره يـيم بـير آلمادي
آلـمادا بـار قـالـمادي
باغريم بير آز بوشالدي
سـؤزلريم قورتارمادي


يـئنه دونـيا قـاريـشدي
يامـان آليش وئـريشدي
دونـيانين قوز قـونلاري
بيزيم ائله داریشدی

ســئورم ســـاوالانــي 
ســهندي ســاوالانــي
سنسيز اوره ك آچيلماز
چـالينان قـاوال هـاني


اوچوردانماز يئل مني
آپـارانـماز سئل مني
هر زامان خاطيرلايار
بو قهرمان ائل مني

يار گئتدي آدي قالدي
ائل ايچره يادي قالدي
داغلاري سئوگی قازدي
فرهادين آدي قـالدي


گـل گـينن آذان چـاغي 
صوبح چاغي آذان چاغي
كؤنـلوم سـني آرزولار
قـلميم يــازان چـاغـي 

آغ بــولاق اوزه گـلدي
داشـلاري دوزه گـلدي
من سوسوز يولا باخديم
يـار الـده كـوزه گـلدي


پـاييز دولانـدي باغي
بـاشلادي آل آتماغي
يارپاق مندن اؤيرندي
رنـگينی سـارالتـماغي

هاردان دئييم هاراني
اوره‏ك دولو ياراني
سن منه قاناد اولسان
تـئز تـاپارام ساراني


كوسولموشدو بـاريشدي
گـلدي مـنه قـاريشدي
آچيلدي توتقون اوره‏ك
او زامان كي دانـيشدي

گزه‏رم آرازلاري
باهارلاري يازلاري
توتارام اووچولاري
اوچوردارام قازلاري


تبريز بیر گولوستاندی
ايـيدلري آصـلانـدي
بـو بـاغـيم بو باغاتيم
چيچكلي گولوستاندي


باغ منه بار ساخلادي
تازا نـوبار ساخـلادي
آغـاجلار قـوجاغـيندا
بير دانا نـار ساخلادي


داغلاردا بوز اريـدي
دره يـه دوز اريـدي 
بير ايفتيرا بير يالان
اينساني تئز اريـدي

سؤزو آلماق ياخشي‏دي
قيده قالماق ياخشي‏دي
نـامـرده يـار اولـونــجا
ائوده قالماق ياخشي‏دي

قـهر كـسر جانلاري
تـئز قـارالدار قانلاري
يئتيم لرين گؤز ياشي
يـيخاجاق سارایلاری

سـاغـالـماز يــارا مني
آپــاريــر هــارا مـني
بير اوره كدن يانان يوخ
يـئتيرسـين يـارا مـني


ساخلاسين يئريم سني
قـهرمان ائــليم سـني
ائــليمــه آرخـا دوران 
بـير ايييد بـيليم سـني

آتيبدي چوخـلار مـني
قم گـلر اوخـلار مـني
هر كيمين دردي اولسا
آخـتارار يـوخلار مـني


بو فلک آتـدي مـني
ده‏لي‏لر توتدو مني
پولدان اؤترو يـادلارا
نه اوجوز ساتدي مني

بـاغريم قملر خرمني
يـانديرار هر آن مني
عاجيزي فلك ييخدي
مندن آلدي جرمه‏ني


آپـاردي بوز آت مني
مـئيدانا دوز آت مني
ائـل مـنه آرخا دورسا
يئخانماز يوز آت مني

يانديردي سؤزون مني
ساخلاماز دؤزوم مـني
قـم كـدرله يـاراديــب 
يــارادان اؤزو مــني


بيلدين درديم ندن دي
دردي چـكن بـدنـدي
سنين قادانـي چـكديم
دئـدين خـسته بدندي

گول وار گولشندن اؤترو
گـولـو درنــدن اؤتــرو
مـن هـارا بـاغلارا هـارا
گلميشم سـندن اؤتـرو


گـول بـيلر بـاغ قدريني
چـيچكلي تـاغ قـدريني
پول دئييب جان وئرن‏لر
بـيلمزلـر چـاغ قـدريني


لعلـم تاپارلار سني
خالقا قـاتـارلار سـني
پيس اولسان ائللر تانير
اوجوز سـاتـارلار سني


بـاغا گيرديم گول آچدي
سونا گول اوستن قاچدي
ال آتـديم گـول درمه‏یه
سارماشيقلار دولاشـدي

قـاتـارلار ائـله سني
سالارلار ديـله سني
عكسين اوره كلر گزر
قـويـارلار جيبه سني


سئوه رم اؤزوم سني
دانيشار سؤزوم سني
بو شهري گزنده
آخـتارار گؤزوم سني

دونـيا سـنده كـيم قالدي
كيم ياشايدي كيم قالدي
گـوونـديـم ســردارلارا
اونـودا تــوپــراق آلـدي


زميني بيچه‏ن واردي
بولاقدان كئچن واردي
آيريليقدان دئمه يين
اوره يـي كئچن واردي

آي آللاه اكـين قالدي
درمه‏ديم اكين قالدي
نـه آتـام وار نـه آنـام 
كيم منيم تكين قالدي


فلك اوره‏ك داغلادي
ائـللر قـارا بـاغــلادي
وطنسیزلر دردينه
آغـاجـلاردا آغـلادي

سو گلدي يـولـو ووردو
بـوستاني دولـو ووردو
اوره كده قم داشيديم
گؤزلريم يـولـو ووردو


سونا اوچدو سار قالدي
گؤز گؤرمه دي تار قالدي
كـدرلــر مــنيم اولــدو
اغـيار اوچـون يـار قالدي

بـاغ دولـو ناريم واردي
مئهريبان تـاريم واردي
نـئيليرم دونـيا مـالـين
سنين تك ياريم واردي


بـو دونيا بير قاريشدي 
يامان آليش وئريشدي
ياخشيلار توپراق آتدا
پيسلر يئري گئنيشدي

دوشمن گلدي داياندي
اوردو قـانـا بـويـاندي
واي بـالا نـالـه سـيندن 
ياتميش فلك اوياندي


بايرام گونو يـئل اسدي
اسيب صبريمي كسدي
نـه خونچام نـه تاباغيم
بـو حـسرت منه بسدي

عزیزی‏یم بـــير ال دي
مين يوموروق بير ال دي
ائـللر  ال- اله وئـرســه 
گؤره ن دئير بير ال الدي


يـئنه ده كولك اسير 
كولك نفسی کسير 
سئوگيليمدن اؤتري 
اوره‏ک نانا تک اسیر 

اي همدميم گـئجه دي
 يـار همدميم گئجه دي 
كـيمسه خــبر آلــمایير
آي قيز حالين نئجه دي

آيــنا دئـير دوزلــري
ايـشيقلادار گؤزلري
سن سفئه سن من دلي
يـئر سـاخلاماز بيزلري

آي باتدي يـئري قالدي
گون باتدي يئري قالدي
ساغالدي باغريم دردي
سينه مده يـئري قالدي

آرزيـم بـولاقـدا قالدي
گؤزوم سوراقـدا قالدي
یار مني آتـيب گئتدي 
گؤروش ها واختا قالدي


يـاد الـينده بـاغ قـالدي
خزل گؤرموش تاغ آلدي
يـيخيلدي آتـام ائــوي
اوره‏يـيمده داغ قـالدي

یئنه زامان آجــالـدي
یاشي كئچدي قوجالدي
يـوردومـون ايـييدلـري
دوشمن لردن بـاج آلدي

آچ فـلك مـوشـكولـومـو
قـيفيللـي ايــشكيليــمي
نه دوست بيلر نه دوشمان
چـاراسـيز نيـــسگيليمي

بنزتديم آيــا سـيزي
اولــدوزا آيــا سـيزي
آروادي تـئز قـوجـالدار
كيشي نين حايا سيزي

آپــارديـــلار واريـمي
آلـديـلار ايــمانــيمي
بيلمه ديم تورا دوشدوم
قـارالتـديـلار قـانـيمي

آنـام بـاشـيمين تاجي
هر درديـمين علاجي
گؤزونه قوربان اوللام
مـنه بـاخـسا قـيقاجي
 

من گئتديم ايزيم قالدي
ائـللرده گـؤزوم قـالدي
سـينه م بير دولـو دفتر
آغـزيمدا سؤزوم قالدي

بــو بـختي قـارا مـني
چـكيب ديـر دارا مـني
چيينيمده هيجران يوكو
آپــاريــر هــارا مـني

مـن آشـيغام داغ ايـتدي
دومان گلدي داغ ايـتدي
جان قويدوم يووا قوردوم
حـسرت اونو داغـيتدي

گتير بير سايا مـني
ائـل ايـچره آرا مـني
من ائليمدن دؤنمه‏رم
چـكسه لـر دارا مـني

دوشمن آساندا مـني
اسـيب كــسنده مـني
من گليب سني گؤردوم
گل بير گؤر سنده مني

كؤزله نيب ايچيم دردي
اوراق وئر بيچيم دردي
نـه آتـام وار نــه آنـام
كـيمينله چـكيم دردي


اود يـانـار شـام اريدي
قار  ياغار چن اريدي
يوخسوللوق آدام ييخماز
ايیــيدي قــم اريـدي

بـاغلار گولون الـه دي
تورپاق گوله للـه دي
سـولدو بـاغيم باغاتيم
قمي قم سيلكه له‏دي

گـولو درسن دسته قوي
نـئچه بسته- بسته قوي
يار سندن جان ايسته‏سه
الـينی گؤزاوسته قوي

بــاشيندا پــير ائـينالي
گـونـش اؤپـور ائـينالي
كوسوب گئدن سئوگيمی
مــنه يـــئتير ائــينالي

باغريــمي ايــلان چـالـدي
درديـمي بيــــلن چـالـدي
اوزاق دوست ياخين دوشمان
اوزومــه گــولـن چـالــدي

تـبريـزيـن آغـاجـلاري
بـار گــتيرر بـاغـلاري
ايـييدي يولدان ائـيله‏ر
دوشونمز يولداشلاري

قـم گـلر چـالار مـني
آخــتارار آرار مـــني
تؤهمتلي سؤز يانديرار
قيلينج تك يارار مني


چـوبانين گــل لايـلاسي
خوش گلير گل لايلاسي
گـؤزومـه دوز بـاسـارام
سئوسه ديلبر آيـريـسين
 

هاراي سـؤزومده قالدي 
حـسرت اؤزومده قالدي
فلك اوزون گولمه سين
آرزيـم گـؤزومده قالدي

چن گلدي داغلار ايتدي
دومان داغي كـيريتدي
بـو داغــلاري گـزنـلر
نـبي كـيمي ايــييددي

دولـدوم شـوشه‏لر كيمي
كئچميش پئشه‏لر كيمي
درد الـيندن لال اولدوم
دینمز مـئشه‏لـر كـيمي

بــو دونــيا سـاغ آلانـدي
كئفسيز يوخ ساغ آلاندي
نـه درديــمه درمــان وار
نـه يــارام سـاغـالانـدي


بـاغـريم دردلــر خـرمني
هـر گـلن داشـلار مــني
عؤمور كئچدي قوجالديم
آتـدي يـولداشـلار مني

بـاغچامي يئل آپاردي
كـرديمي سئل آپاردي
وار يوخوم بير قيزيدي
اونـودا ائـل آپـاردي

گــؤزلـيم نــئي ده قالدي
چـيغيرديم نـئي ده قالدي
قـميش لـييه اود دوشـدو
سسيم هي- هي ده قالدي

يـئر كيمي وطن كيمي
هــر گليب اؤتن كيمي 
عشقين قالدي اوره‏ک ده
مـهريبان وطـن كيمي

دوستلار داغلاتدي مني
يـادلار چاغلاتدي مني
كـيمين اليندن تـوتدوم
اخـير آغـلاتـدي مـني

گـؤزليم گؤز يـارادي 
اود يانار كؤز يـارادي
پاخيل اينسان دولانیب
هـميشه سؤز يارادي

وئرديـلر قـوردا مـني 
ديـدديلر بـوردا مـني
بير نفر دوست تاپيلماز
يئتيرسين يوردا مـني

كيمدي سروريم كـيمي
سئوداسي منيم كـيمي
آت چـاپــار مــئيدانینـدا
چيرپان اوره يـيم كيمي

قوش اوچدو هاردا قالدي
گـؤزو نـوبـاردا قـالـدي
بـير سـسينه گــووندي
بير عؤمور داردا قــالدي

اولدوم يوللار هـمدمي
يوللار يـوروبلار مـني
يولچولار يـولا گئتدي
منده آختارديم سـني

ساليبسان سؤزه مني
گـتيرديـن گـؤزه مني
گؤرورسن درديم چوخدو
چـكیرسن اوزه مـني

عزیزیم گــول دانــيشدي
قوش اوچدو گول دانيشدي
داغدان بـاخـديم يـوردوما
ائـله بـيل ائـل دانـيشدي


بـنزتديم گـوله سـني
چيچه‏يه گوله سـني
اوره‏ييمه ياتيبسان
سالميشام اودا سـني


يادلار سالير فيليمي 
قارات ائديـر ديليمي
اؤزونه يـاد ائيله دي
منيم قوچاق ائليمي

بـيردن ميللت اويـاندي
ظولم ائونونده داياندي
قهرمـانـلار قـانـيندان
دووارلاردا بــويـانـدي


سـو دورو آتــدي گـئتدي
آتـينی چـاتــدي گـئتدي
سئوگيم بي وفا چيخدي
مـني سـارالتـدي گئتدي

عاشيق پاي گؤزدن آلي 
شـوپـرلـر كـؤزدن آلي
عاريف اينسان مـطلبي
هميشه سـؤزدن آلـي


داغـلارا دولـو گلدي
دولونون بولـو گلدي
دعاميز قـبول اولـدو
ايليميز دولو گلدي

حؤرمتلي آتامين پاك روحونا سونولور
آغـلارام آتــام گـئتدي
او قولوم بـوتـام گئتدي
اؤلوم ائلـــه آپـــاردي
قويمادي چاتام گئتدي


آتــام بـير دايـاق ايدي
سـس ايدي سوراغ ايدي
ائنيش يوخوش حاياتدا
مــنيمله آيـــاقــيدي

داغ تك داياغيم گئتدي
سسيم سوراغيم گئتدي
مـنيم عـشقيم ووقـاريم
كسكين اوراغيم گئتدي


آتـامـا دان آغـلادي
ائللر قـارا بـاغلادي
سينه لرده يـ‌اشادي
اوره كلري داغلادي

الدن تـوتـان ال گئتدي
آصلان گئتدي يَل گئتدي
گـؤزوم يـولـونـدا قالدي
عجل دئدي گل، گئتدي


آيـريـليق بـير تله دي
هـر گله ني مه‏له دي
آتام کؤچوب گئدن دن
قم بـاغريمدا شله دي

آتـينی چـاپـدي گـئتدي
توفنگين آتدي گـئتدي
وطن دئييب جان وئردي
عشقينه چـاتدي گئتدي


‌باشـيمين تـاجي گـئتدي
اوره ك مؤحتاجي گئتدي
او شـيرين ديـنديـره نـيم
ايـچدي آجـیني گـئتدي

آتــامــا داش آغـلادي
قوهوم قارداش آغلادي
اوره‏يـ‌يم قـانـا دولــدو
گؤزلريم يــاش آغلادي


تـبريز بالاسي گئتدي
درديم چاراسي گئتدي
آتـا دئیـيب آغـلاديـم
گؤزوم قاراسي گئتدي

آي هاراي اتام اي واي
او قولوم بوتام اي واي
مـنيم آرزيـم تامارزيم
اولماز اونودام اي واي


ساچيمي يولدوم اي واي
يوللارا قويدوم اي واي
گـؤزلريم قـان آغلادي
باغريمي اويدوم اي واي

ياغيش ياغدي قار آشدي
كـؤلگه دوواردان آشـدي
آتام رحمت لـيك اولـدو
اونـا رحـمت يـاراشـدي



آتـام مـنه يــارايــدي
ياريدي غمخوارايدي
كـؤلگه سينده گـزردیم
چـوخ حؤرمتيم وارایدي

بـاغلاري خـزل آلدي
يئل اسدي خزل آلدي
عجلين بئلي سينسين
آتـام تـك گؤزل آلدي


آتام گئتدي جان گئتدي
اوره ييمدن قان گئتدي
آغـزيِـندا سـؤزو قـالدي
گؤزلري حئيران گئتدي

ائـللردن بـير آد گــئتدي
خالق او آددان شاد گئتدي
گـولـرديم گـولدوررديـم
آغـزيـمدان اوداد گـئتدي


آرخام كؤمه ييم گئتدي 
جـانيم اوره ييم گئتدي
يـامان گونده دار گونده
دادا گـله نـيم گـئتدي

لاي‏لاي لار

لاي‏لاي چالديم ياتانا
يـاتـيب تــره بـاتـانـا
بالا دئـييب جـان وئرر
 مـهريبان آتا- آنا

لاي‏لاي قول بوداغيما
لاي‏لاي ائـل داياغيما
الـيمين عـــصاســينا
يــورولــماز آيـاغــيما

لاي‏لاي گؤيلوم قوشونا
بــاخــارام دوروشــونــا
كؤنـلوم سـازي ديللندي
گـلدي بـالام خـوشـونـا

پـولاد بـيلك بالاما
ائنلي كؤره‏ك بالاما
آللاه نظر ديمه سين
منيم زيره ك بالاما

لاي‏لاي قيزلار خانينا
تـبريزيـن جـئيرانــينا
گـولـوشـو جانيم آلدي
جـانيم قـوربان جـانينا

لاي‏لاي اوجا بالاما
ديـشي قـوجا بـالاما
دوشمن لر باتيشانماز
مـنيم شـوجا بـالاما

بالام گئـديـب خيـالا
يـاشاييـشدان بـار آلا
باهارلاري سوندوروب
پـايـيـزلاردان نـار آلا

لاي‏لاي عؤمور باريما
لاي‏لاي اومود داغيما
اوتموشـام قـم كدرين
يئتيـشه سـن داديـما

لاي‏لاي دئديم ياتينجا
باش يـاستـيغـا آتينـجا
جوان عـؤمروم چـورودو
سن حـاصيلا چاتيـنـجا

لاي‏لاي گؤزل قوزوما 
ايـشيـقلي اولـدوزومـا
حـوري پـري چاتانماز
منيـم جئيـران قيزيـما


لاي‏لاي دوداغي قونچا
گـؤزل يانـاغي قـونـچا
اليـمـده عـلاج اولـسـا
لـعل قـالارام بويـونـجا

لاي‏لاي گيزلين باخانا
اوره يـيـمي يـاخــانـا
نه اؤتورور نه يـه يـاتـيـر
بيـر گـول اولوب ياخاما

لاي‏لاي شيطان بالاما 
گـؤزو جـئيران بـالامـا
بـويو بـوخـونو گــؤزل 
ائللر حـئيـران بـالامــا

لاي‏لاي چالديم اويانا
گـؤز اؤنـونـده دايـانـا
اويـانــا گئـدن اولسـ‌ا
دئيـين گـلسيـن بويانا

حئيـراندي آي بـالاما
داشلانان چـاي بالاما
دونيانـي آختـارسـالار
تاپيـلماز تـاي بـالامـا

گئتدي گؤيـلوم بولانا
گؤزوم دولـوب سولانا
ائله لاي‏لاي چالارام 
تئز قاييتسيـن بويانا

لاي‏لاي چاللام مين ياشا
مين ياشا، مين مـين ياشا
عـؤمـور اولا بـ‌يـر گـؤرم
آداخـــليــن ایله قــوشــا

لاي‏لاي گئجه قوشونا
بـاخـارام دوروشــونـا
بــالاما پيـس باخانين 
عجل گلسيـن توشـونا

گونـش داغـدان آشاندا
گئـجه ياخـينلاشـانـدا
بالاما لاي‏لاي چالديم
ســولار پيچيـلداشاندا

بـالام يـاتــدي اوتـاقـدا
گـولـوشــو وار دوداقــدا
بير عؤمور اوزون گولسون
قال بــو ديـلده دامـاقـدا

دان اولـدوزو چيخـاندا
گئجه باغرين سيخاندا
ناساز بـالام ياتــمادي
گؤز ياشلاريم اخــاندا

لاي‏لاي چالديم دويونجا
اوزون گئـجه بـويـونجـا
چكديـم دريـن اينتيـظار
سن بيـر ايييـد اولـونـجا

گؤزومــده دولانـانـدا
اوره ييـمده قــالانـدا
دونيانــي دبـردرديـم
سنه لاي‏لاي چالاندا


آه چـكـرم آهـيـمجــا
آلــلاه يـادا سـالينـجـا
بارسيز بهره سيز اولدوم
لاي‏لاي چالديم بالينجا

بير قوش داغين باشيندا
قونوب قالدي بـاشينـدا
سنه جان قوربان دئديم 
پئشكش اولدو باشـيمدا

قوچاق بـالام بـير دانا
گـليب گيردي مـئيدانا
بالام کیمی مرد اوغول
ايــفتيخـاردي یوردونا

داغدان اخان قار اولسا
آغاجـلار دا بار اولــسا
من بـالاما وار اولـلام
بـالام مـنله وار اولسا

بـالا عـشقي باشيمدا
دويون قويماز قاشيمدا
گـؤزلري اؤز گؤزومده
قـاشلاري قارداشيمدا

جـان بـالا، جـانـيم بــالا
قــادانــي آلـيـم بـــالا
بير گون سني گؤرمه سم
گــلمز قــراريــم بــالا

لاي‏لاي دادار دورانا
بـاغـريـمي اويدورانا
هامـيلاي آلداديب
اؤزونــه ووردورانا

بـالام گـول تـك بوداقدا
چيچكلـه نـيب اوتـاقدا
بير عؤمور اوزون گولسون
قـالاســان بـو دامـاقـدا

لاي‏لاي ياشيل  سونا
گـئيينيب يـاشيل دونا
اوره ييم ده سـاخلارام
قـويـمارام نـظر قـونـا

لاي‏لاي دئديم آغلاما
اوره يــيمي داغــلامـا
زامـان اؤزگـه زامـاندي
هئچ كسه بـئل باغلاما

قـولـوم بالام قولوندا
دولانارام ساغ سولوندا
من بالامدان دويمارام
جان قويموشام يولوندا

باشيني قوي بالينجا
گؤزون يوخو آلينجا
اوره ييم يانيندادي
گؤزلريم ده دالينجا

اودون قويدوم اوجاغا
قـالامـيشام بـوجاغا
قادان گلسين جانيما
چارا يوخ اولاجـاغـا

دور ائينالي داغيندا
اركـين ده دایاغيندا
ستارخانين ياراغي
الـينده - آيـاغـيندا

لاي‏لاي باغلار باغينا
لاي‏لاي ميشوو داغينا
دونــيانـين گـوزلـلري
چـاتـانـماز ديـرنـاغينا

چـن گـلر داغا يازدا
دؤشـه نر بـاغا يازدا
بالامي قيزيشديررام
يـاغـيشليقدا آيـازدا

قـوشـوم گـلير دريادا
يـئتيشه جـك فـريادا
مـنيم بــالام بـيلندي
سيررين آچماز هر يادا

سـونا بـولـبول اوچاندا
گول اوستوندن قاچاندا
اوره يـيم ايـشيقلانـار
بـالام گـؤزون آچـاندا

يـات يـئنه اوتـاغيندا
كـپنك يـاتــاغـيندا
بالامين عطري دادي 
گـولـلرين ياپراغيندا

لاي لايـيمـا آي دوروب
آي بـالامـا تـاي دوروب
آلـلاه وئـرن ايـسته‏ديم
سئومه لي بير پاي اولوب


قـارا تـئللي قـيز گليب
هر اعضاسي دوز گليب
گـله جـه يـين قـاديني
آغزيندا مين سؤز گليب

ائـويميزه خـالا گليب
قيزيلدان قالا گليب
مـنيم واريـم دؤولتيم
بير گؤزل بالا گـليب

سـحر مـندن تئز دوروب
يـاخـاسـينا گـول ووروب
شيرين- شيرين دانيشيب
اوره‏يــيمي اويــدوروب

سينه م اوسته قوش گليب
گــؤزل قـارانـقوش گليب
ايـللر آرزي تــامـارزيــم
آلـلاه بـيزه خـوش گليب

قـاپيمي دؤيـه‏ن گليب
سـئومه‏لي سئون گليب
سون گونومون كؤمه‏يي
سـاچيمي هـؤره‏ن گليب

لاي‏لاي داغلار قار آليب
داغـلار قـار آلتـدا قـالـيب
آنـان رنــگينه قـوربــان
نه‏دن رنـگين سـارالــيب

بـنزه قـارا تـئل گـليب 
الـلرينده گـول آچــيب
قــيل و قــالي آپــاران
بيرجه شيرين ديل گليب

لاي‏لاي بالام مرد اولوب
اوره يــيمه بــند اولــوب
سـالـيب عـشقين اودونـا
بـاغـريـما كـمند اولـوب

سـسيمي آليب ياتيب
عشقينه ساليب ياتيب
دولانـيبديـر قانيمدا
يـئرين سـاليب يـاتيب

بــالام اوزاقــدان گـليب
حاق وئريب حاقدان گليب
دوقـقوز آيـين يـورغـونـو
دوشوب آيـاقـدان گليب


عشقين باغيندا گليب
آذان چـاغـيندا گليب
هـم خـئير هم بركت
آيـاقـلاريـندا گـليب

گل قولومون اوسته يات
چـوخ اولوبسان خسته يات
فـينديق كـيمي فيرلادين
بـسدي بـويـو بـسته يات

لاي‏لاي چالديم گونده يات
اولــدوزو گــؤزونــجه يـات
قـولـوم قـيچـيم يــورولـدو
آي دوداغــي ايــنجه يـات

گل سـينه مه دايان يات
گؤزونـو يـوم اويـان يات
سنسن عشقيم هوسيم
مني مجنون قـیلان يات

گـل يئنه اوتـاقـدا يات
قوزو تك يـاتاقدا يـات
اوره ييمين سئوگي‏سي
گـل يـئنه قوجاقدا يات

الـلريـمدن ياپيش يات
قـارا تئللي چـپيش يات
آي باتيب اولدوز يـاتيب
آي گؤزلري یئمیش يات

بـاغـلاديم كـوركـده يات
عشق اودون اوره كده يات
نـه قـيچيمدا طاقت وار
نـه زوروم بــيلكـده يـات

سينه م اوسته ياخشي يات
ياخشي يوخلا ياخشي يات
بـاغريم سـنه ساز چالسين
یاتدیغین یئر، خوشدو يات

آی عیشوه- نازساتان يات
منه قاش گؤز آتان يات
بـالـدان نـاباتدان شيرين
اوره‏يـيمه يـاتـان يـات

قوش كيمي گول اوسته يات
آي دوداغـي پــوســته يـات
سـن مـندن جـان ايسته دین
دئـديم گــؤزوم اوسـته يـات

سنه چيچك دريم يات
تـئللرينه سـريـم يـات
سـسله داغلار داليندان
مـن سـسينه گليم يات

دنـيز اوسته قـوشوم يات
آي باخيشي خوشوم يات
سـن گلدين قارات اولدو
مـنيم عاغليم- هوشوم يات

لاي‏لاي‏ين اوخودوم يات
كؤينه‏يين توخودوم يات
بـالـدان نـابـاتدان شيرين 
آي سوتول نوخودوم يات

بـالام گـئدر ايـز قالار
دالينجا چوخ گؤز قالار
دونـيالاري گـزسـه ده
يـاديـندا تـبريز قـالار

بالام داغلاردان آشار
اوو تك داغا ديرماشار
قـودرتـينه چاتان يوخ
قـهرمـانـليق يـاراشار

الـلريــنده وار هــاچــار
هاچـارين مـوشكول آچار
ائـلينله ال بـير اولـسان
قالمازسان هئچ واخت ناچار

لاي‏لاي چالسام هاي گئدر
گـؤزلـريـمدن چــاي گـئدر
قـوچـاقـلار، سـان وئــرنـده
كـيم بــالامــا تــاي گـئدر

لاي‏لاي بوردا دايانار
شـوپر نـوردا دايـانـار
يادلار ياتار لايلايا
بـيزيم ائـللر اويـانـار

يـئل اسـر گـلر گئدر
باغـريمي ده لر گئدر
بـالام بئـواختا قالسا
باغريمدان نه لر گئدر

داغ دؤشونده قالدي قار
داغـلارا يـورقـاندي قار
قـاردان اینجه بالامي 
سـاخـلاسين پروردگار

لاي‏لاي سسيم اوجالار
حــاق نــفسيم اوجـالار
مـنيم بـالام قـوچـاقدي
دوشـمن‏لـردن بـاج آلار

دونون گـئيه ر گؤي چينار
قـار الـه ر ديـنار- ديـنار
آنــا بــالا يــولــونــدا 
جاندان كئچسه كيم قينار

لاي لاييمي گون قانار
آي نـورلانار گـون قانار
مـنيم دوشـونـن بـالام
بـير كـلمه دن مين قانار

سن گئتسن يئرين قالار 
تـوته يـين نـئيين قالار
بــالاســي ايــتن آنـا
بوش ياستيغي يیرقالار

سن گئتسن دولو گؤزلر 
يـاش تؤكر دولو گؤزلر
آنــا بــالا يــولـونـدا
دايـانـار يـولـو گـؤزلر

گـؤزلريم يـانار آغلار
اوره‏ييم قـانـار آغلار
قانا دولموش گوزلريم
گونـلري سانار آغلار

سو جوشار چشمه گئدر
دووارلار ائشمه گئدر
بـالام بـاغـريمدا گـزر
گؤزومدن چشمه گئدر

لاي‏لاي سـورولو داغلار
لاي‏لاي چيچكلي باغلار
لاي لايــيما اويـانــين
آي قـارالار، آي آغـلار

گـئجه گـلر يـئر سـالار
گـونـشين جــانـين آلار
بـالام قـوربت ده قـالدي
اونا كيم لايلاي چالار؟

بو باغلار دولو باغلار
كسيب لر يولو باغلار
بـالام ياديما دوشسه
گؤزلريم دولوب آغلار

داغلاردان آخدي قارلار
قارلا بوشالدي داغلار
چـوبـان داغــا گـلنده
بالام قوزو تك اوينار

آي بـاتار پئشمان گئدر
گون اونا دوشمان گئدر
بـالام مـئيدانا گـيرسه
قـوچ ايييدلر سان گئدر

قـوشـوم گـلر بـاغيرار
شـوقـا گـلر چــيغيرار
جانيم دؤشك يورغونو
ديـليم بـالا چـاغيرير

سـو گــلر بـاشا دولار
قـايـنايـار داشـا دولار
مينم بالام بوي چكيب
بـؤيـويـوب ياشا دولار

دومـــان گــلر داغ آلار
گول - چيچك لي باغ آلار
بـالام الـيمدن تـوتـسا
يـارالاريــم ســاغـالار

آرا كــسن دووارديـــر
دووارين باشي قـارديـر
بالام هله اوشـاقـديـر
چوخ خيردا ياشي واردير

يــاز گـلر نــفس گـلر 
قوشلار اوچار سس گلر
بـالام گـولـوب دانيشار
باغـريـما هـوس گـلر

بالام حارام گؤتورمز
مـحبتي ايــتيرمـز
هـامـييا مهريباندي
خالقا صدمه يئتيرمز

گـون دولانـار آي بـاتماز
دوشـونـن فـاخـير ساتماز
حلال سود امه‏ن اوغول
ذاتـــي ســودونو آتــماز

داغلارين داشي دورماز
قـووزانار داشـي دورماز
بـالام نـاسـاز اولانـدا
گؤزومون ياشي دورماز

گئجه اوزون آي باتماز
اولدوزا قاش گؤز آتماز
بالام کیمی مرد اوغول
تـانري بـيرده يـاراتماز

لاي‏لاي چالديم دميم آز
قـميم چـوخدور دمـيم آز
سـن گـولوب شاد اولاندا
اولار مـــنيم قــميم آز

يـاغيش يـاغار قـار اولماز
گـؤز يـاشـيندان وار اولماز
من يوخسول بالام حسرت
بـير بـئله آخ واي اولــماز

ائـل ايزينده دولان گز
ائل گؤزونده دولان گز
سن گزسن چيچك‏له‏نر
گـولـشنلرده سولان گز

سنسيز باغدا گول اولماز
چيچك اولماز گول اولماز
گــولــشنلره چــور گـلر
گول اولماز بولبول اولماز

لاي‏لاي چالسام قوش گلمز
لاي‏لاي قوشا خوش گلمز
بـالام ســئور لاي‏لايــي
هـئچ گـؤزونه هـوش گلمز

داغ اوسته قاريم قالماز
بـاغ اوسـته باريم قالماز
سن يولدان گئج گلنده
تـابـيم تـوانـيم قالماز

سنسيز داياغيم اولماز
قـولـوم آيـاغـيم اولماز
روحـومــا قـم الـه نـر
ديـليم دامـاغـيم اولماز


بـالام گــئدر گؤرونـمز
دولانــار اوزون بــيلمز
منسيز تؤكر گؤز ياشي
هـر گلن گـؤزون سيلمز

آي دوداغـي قـيزيل گول
قيزيل دانيش قيزيل گول
قـوجـاغيم سني سس‏لير
گل سينه مه دوزول گول

لاي‏لاي چالديم گول گؤزل 
دانـيش گـؤزل گـول گـؤزل
بــيرده دونــيا يـــئتيرمــز
بـئله شـيرين ديـل گــؤزل

لاي‏لاي چالديم سنده گول
سـنده دانـيش سـنده گـول
آپـاريـبسـان كـؤنــلومـو
اوره يـيم سـيننده گــول

اوغول گئتمه بيزده قال 
بـاليق تـك دنيزده قال
آي ائــللره يــاراشـيق
يـوردونـدا تـبريزده قال

لاي‏لاي چالديم بالا گول
بـالا چـيچك بــالا گـول
ايـنجه ايـلین قـوربــانـي
قـول بـويـنومـا دولا گول

گؤيرچين لـراوچدو گل
اوچوب باغا دوشدو گل
سـندن آيـري گونلريم 
آه قـميله كـئچدي گل

لاي‏لاي چالديم قوشوم گل
آي دامـاغي خـوشــوم گـل
تورشا شـيريـن آلـچامسان
يـئمه‏لي مـئي خوشوم گـل

الـلريمدن يـاپيشين گل
آي قيرميزي پاپيش گل
سـنده ائـلين اوغلوسان 
ائـللريمه قـاتـيش گـل

گئجه ني يول سالان گل
يـاد اؤلـكه ده قالان گل
سـنسيز جانيم چورودو
عـشقيم اؤلدو يـالان گل

لاي‏لاي دئديم قوزوم گل
قــارا تـئللي قـيزيم گــل
آنـام بـاجـيم هـمدمــيم 
اوره ك ده وار سؤزوم گل

باهاريم گل يازيم گـل
اؤرده یيم گل قازيم گل
آي روحومـون ايـسته‏یي 
منيم عـیشوه نازيم گل

لاي‏لاي گوللو باغيم گل
قولوم گـل بـوتـاغـيم گل
مـنيم تـك يـالقيز قـاليب 
ائـويم گـل اوتــاغـيم گل

قاناديم يوخ اوچـوم گـل 

قيچيم يوخدو قاچيم گل

مـني آتـيب گـئدندن

آغاريب دي ساچيم گـل


گؤز اؤنونده قالان گـل

قول بوينوما سالان گل

سندن اؤتري هلاكدي

او مـهريبان خالان گل

لاي‏لاي چالديم گولوم گل

شيدام گـل بـولـبولـوم گـل

گؤندريديم اوزاق يولا


لايلاي چالديم بيرده گل

بــيرده دولان بــيرده گـل

سـن گـئدن گوندن قيشدي  

بـاهـار گـليب گـولده گـل

لاي لاييمي ائشيت گل

اوجا بـويـلو رشـيد گـل

سـنه بـايـاتـي يـازديـم

نئچه - نئچه چئشيت گل
گئت گز دولان هر دن گل

هـردن يـئتيش هـردن گل

گـؤزلـريـم يـول چــكنده 

سـن قاپيدان بـيردن گل

م

يـاتمارام اويـاق اولـلام

جـوشارام بـولاق اوللام

نـه قـدر كـي جانيم وار

سـنه گؤز قولاق اوللام


لاي‏لاي قـولـوم قاناديم

لاي‏لاي شؤهرتيم آديم

سن مـنه قـول قاناد اول

مـنده هـونـر يـاراديــم

لاي‏لاي عشقيم ووقاريم

لاي‏لاي ياريم نـيگاريم

بو بئش گونلوك دونـيادا

دايــاغـيم اعــتيباريــم


مــن بــالامـي آتــمارام

اونــو يـــادا ســاتـمارام

بير گون اوزون گؤرمه سم

گــئجه گـونـوز يـاتمارام

لاي‏لاي اوخوم كمنديم

سـاوالانـيم ســهنديــم

سـن نـاساز مـن چاراسيز

اودوركــي درده گـلديـم
لاي‏لاي سنه قيز آللام 

هـر اعـضاسـي دوز آللام

گــؤزل قـيزلار ايـچينده

ســنه آلا گــؤز آلــلام 

گئجه چيراق يانديرارام

چيراغـي دولانديـرارام

سنه نـورون سـالماسـا

ساللام يئره سينديرارام


سـنه ماهني اوخـورام 

ايپكدن شـال توخورام

شنليكدن جوشا گلميش

گونش كيمي شاخيرام

گئتمه سنسيز قالمارام 

قـالــمارام دايــانـمارام 

سنسـن اليم عـصاسي

من سنسيز دولانمارام


لاي‏لاي عشقيم حياتيم

لاي‏لاي قـولوم قاناديـم

بـير كــره گـول اوزومـه

قـمي قـوصـه نـي آتـيم

آغاج اوسته قوش اوللام 

قـوشلاريله توش اوللام

گـؤزلريم سـني گـؤرسه

اوخـويـارام خوش اوللام 
لاي‏لاي دئييب ياتارام

عـشقي قــانـا قـاتـارام 

گـؤرسه م گـلين لـييني

مـن آرزيــما چــاتـارام

سنه لاي‏لاي چالارام 

مـن قـئيديـنه قـالارام

يوردومـا دايـاق اولسان

اؤزوم قــــادان آلارام


لايلاي بوستانيم باغيم 

لايلاي قولوم بـوداغيم

سن تـؤكنده گـؤز يـاشي

قـاچـماز مـنيم دوداغـيم

لايلاي آرزي تامارزيـم

کؤنلومه آديـن يـازيـم 

عؤمروم عشقيم حـيـاتيم

سنسيز حيات نه لازيم


اوغول قئيدينه قالديم

عـشقیمي سـنه سالديم

پـروانه تـك آليشديم

سـنين قـاداني آلـديم

لايلاي چيچكلي باغيم 

لايلاي قـولوم بـوداغيم

ياندير حـيـات چـيراغـين

يـانـار سـاخلا اوجـاغـيم 
لايلاي وفالي بالام

هر بير زاد آلي بـالام

ايشي بـركه دوشـنده

يـادينا سـالي بــالام

لايلايین چــالان مــنم 

قــئيديــنه قــالان مـنم

بيرجه روشوه سيز دؤولت

قـــادانـــي آلان مـــنم


الــينده قــلم اوغــلوم 

ايـسته رم گـلم اوغــلوم

دؤشه نم يــوللاريـندا

جان وئريب اؤلم اوغلوم

بـالامـا يـار اولايديم

اونا غـمخوار اولايديم

آرزيم بـودور سـنينله 

هميشه وار اولايـديم 


كيشي تك ياشا اوغلوم

يالقيز يوخ، قوشا اوغلوم

ائـل يـانيندا فـخر ایـله 

عؤمور وئر بـاشا اوغلوم

لايلايـا آه قـاتـارام 

سنسيز نئجه ياتـارام 

سن بير بخته ور اولسان

مـن آرزيـما چـاتـارام
سنسن منيم لـعل بالام

اوزاقـــلاردان گـل بــالام

سينه م دن هيجران اوخون

گـولـوشــونله در بـالام

لايلاي شـيدا بـولبولوم

لايلاي  دانيشان ديليم

سن نـاسـاز مـن قـهرلي

كـيمينله دئــييم گـولـوم


گون باتدي چيخدي آييم 

قـيشا چـئوريـلدي يـاييم 

سندن آيـري گـونـلري

مـن، اوغـول نئجه ساييم؟

لايلاي گولوستان باغيم

لايلاي قـولوم بـوداغيم

آللاه سـني سـاخـلاسـين

يـانـار قـالـسين اوجـاغيم
لايلاي گؤزوم به به ييم 

لايلاي آرزيم ديـله ييم

دار گـونـده دار زامـانــدا

سنسن مـنيم كؤمه ييم 

لايلاي شؤهرتيم آديم

لايلاي قولوم قاناديم

مـندن آيـري دولانـما

سنسن منيم هر زاديم 
لايلاي سـنه ياریديم 

هـر ايــشينده واریديـم 

آه چكديم جفا چـكديم 

عؤمروم كئچدي قاریديم

آي آللاه قـوش اولايـديـم 

اوچايديم خوش اولايـديـم

يازین، مئیین مزه سین

ایچیب، سرخوش اولايديم


ائـللرده گـؤز اولايديم 

ديللرده سؤز اولايـديم 

گونش يولون گؤسترن

بير يئني ايز اولايـديم 

داغدا دومان اولايديم 

ائلده گومان اولاديم 

مـرد ايـييدين الـينده 

اوخلا- كامان اولايديم


چيچكلي ياز اولايديم 

كـدري آز اولايـديـم

شنليك لرده چـالينان

صدفلي ساز اولايديم

شيمشك ووران اولايديم 

داغـدا يـانـان اولايـديم 

قــايــالارا سـؤيكه نـن

يـالـقيز چوبـان اولايديم 
دوستاقليقدان قاچايديم

قانـادلانيب اوچـايـديم

گـوللردن آلان عـطري

ائللريمه سـاچـايـديـم

كسگين قیليش اولايـديم

ظولمه دوروش اولايديم 

ظــفريــن دوداغـــيندا

سؤنمز گولوش اولايديم
خالقا كؤمـك اولايديم 

وارليق- امه ك اولايديم

الدن توتانمـاسـايديم

باري اوره ك اولايديم

وطن عشقين قانايديم

آلـوولانـيب يـانايديم

اؤز يوردومون يولونـدا

قـانـيما بـويـانـايديم


آرخالي داغ اولايـديم

لچه يي آغ اولايـديم 

ائـلیمي سـئويـنديرن 

چيچكلي باغ اولايديم

بـايراق اولــوب اسه يديم

دوشمن يولون كسه يديم 

يــوردومــو قــورومـاغـا

هـر زامـان تـله سـيديـم
شوراندا قار اولايديم

وارسيزا وار اولايديم 

ائـللريله بـيرله شيب

هميشه وار اولايديم

ن

تئللرين ييغين- يـيغين

گؤزل دير اينجه لـييين

الــيمده ديــر الـلريـن

اوره ك ده ايستي لييين
آي قيز قوش تك كؤچرسن

ياخشي پـيسي سـئچرسـن

گـون بـاتيب گـؤي دولاندا

اوره يـيمدن كــئچرســن

بـالام گـوللو بـاغ اولسون

گول چيچه يي آغ اولسون

دردي گـلسين جـانـيما

اونون جاني ساغ اولسون
مـن يـاتـمارام يــاتـماسان 

بــاش يــ‌اسـتيغا آتـماسان

شيرين سو زهراولسون

سـن او سـودان دادمـاسـان

بالام اوينار گـولونن

اوخويار بولبولـونن

اؤزگه لره قوشولماز

مني ساخلار ديلينن
اوغول تانري يار اولسون

نه ايسته سن وار اولسون

هـميشه آرزيــم بــودور 

سنين جانين ساغ اولسون

قوچاغيمسان قوچومسان

دايــاغيم سـان قولومسان

ايــييدلـريــن گـؤزه لـي

چوخ اوره يـه يـاتانيمسـان
گئجه گئچدي ياري دان

مـدد ايــسته تـاري دان

سـن ناساز من چاره سيز

پـتك بـوشدور آري دان

قاچيب گؤزدن ايتمه سن

پيس يوللاردا بيتمه سن

سـودوم حلالين اولـسون 

مـني آتـيب گـئتمه سن
داغدان آشان سئل اولسون

بـاغلار دولــو گول اولسون

سـنين آرخـان- دایاغین 

بـو قـهرمـان ائـل اولسون

دوشمن لر قيراجاقسان

يـيخيليب دوراجاقسان

ايـفتيخار نیـشانه سين

سـينه نـه ووراجاقسان
يايدان قاچان اوخ اولـسون

دوشـمنلرين يوخ اولـسون

گـز دولان ائـل يـولـونــدا

عؤمور- گونون چوخ اولسون

سـن مـنيم آيـاغيمسان

نـورومسان ، چـيراغــيمسـان

ياخشي گونومون دوستي

پيس گونده داياغيمسان
قار ياغسين داغا دوشسون

داغ باشيندان گؤروشسون

بیزی آيــري سـالانـين

گؤزونه يــارا دوشـسون

اوغول داغلار آشارسان

آراز کیمی جوشـارسان

ائـليله ال بــير اولـسان

باشي اوجا يـاشـارسان


سـينه م اوسته قوشومسـان

گـؤزل قــارانـقوشـومسـان

سنسيز عاغليم هوشوم يوخ

مـنيم عـاغليم هـوشومسان

لايلاي دوشدوم ديله من 

قـوشـولـموشـام يـئله من

بـير گـون آيري گزمزديم

نــئجه دؤزوم ايــله مـن
سن اوجا بـوي گلينسن

عاغيللي سـان درينسن 

قوشلار گولشنين اولسون

بير تكجه سن مـنيمسن

نه يئمه لـي هولوسان

آخار سودان دوروسان

مـندن آيـري گـزنده

باغريمي يانديريسان
گونش كيمي شاخيرسان 

اوره يـيمدن آخـيرسـان

گيزله نـيبسن باشيمدا

گؤزلريمدن بـاخيرسـان

عؤمور باريم تزه سن 

داغي داشـي گزه سـن 

بـولبوللر قـاناد چالار

سن گولشنه بزه سن
اوره ييمسن گؤزومسن

دوداغـيمدا سـؤزومسن

باغريمدا گيزله نيبسن

ائله بيل كي اؤزومسـن

چيراغيمسان نورومسان

مـله یيمسـن حورومسان

اوره يـيمده گـزيـرسـن

الـلريـمده دورومســان
آييمسان اولدوزومسان 

آغزيمدا داد دوزومسان

گـؤزلـلردن گـؤزلسن

منيم دادلي قـيزيمسان

گوونديـييم داغ اولسون

بالام گزسين باغ اولسون

دونـيا مـالي نــه لازيم 

منيم بالام ساغ اولسون
لا يلاي سسيم اوجالسين 

حاق نـفسيم اوجـالـسين

كؤرپـه لـر ايـييد اولـوب 

دوشـمنلردن باج آلـسین

لاي لاييمدان اوياندين

گؤز اؤنـونده دايـانـدين

اوره ييمده گـيزله نـيب

دامـاريـمدا دولانـديـن
لايلاي منيم جانيمسان

اوره كده آل قــانيمسـان

سنسيز ياشامـاق اولـماز

روحومسان ايـمانيمسـان

سن تبريزين قيزيسان 

گـؤيـلرين اولـدوزوسان

مـنيم سؤزوم صوحبتيم

 ائـویمين داد دوزوسان
لايلاي گؤزل مرد اولان

دور گـل بـير مـنله دولان

من كي سـنسيز گـزمه رم 

آي روحــومــا بـند اولان

حؤرمتلي فرشچي لره اتحاف 

سـلام مـندن آلـيرسـان

بويلاردان بويلانيرسان

گـول اوزونـه قـوربـانام 

آي قيز مني تـانـيرسـان


جانين گـئتدي آرادان

آغي سئچدي قارادان

گـوللـو هـونـر ياردان

نـئچه تـيكه خامادان

بولودلاردان بـاخـديـن سن 

بولاقـلاردان بـاخـدين سن

پـايـيزين نـاخــشاســيندا

ايلديريم تك شاخدين سن
اوره يـــيمي اوزرســن

داردا بـاغلار گـزيرسن

بـارمـاقلارين قــانينلا

گول چيچه يي بزرسن

آخـار سـولار دورولـسون

دونـيا سـنه وورولـسون

الـلر يـويـن يــئريــنه

آياق قويسام قـيريلسین
داردان وئردين سسي سن

او ايـستي نـفسي ســن

بـارمـاقـلاريم تـار چالير

گـؤزلـيم تـله سـيرسـن

اؤزون باخ گؤر نئيلیرسن

ديـل دوداغـين چئينيرسن

هـونـرين بـاشقا چيخدي

هـله ده گــيلئيلي ســن


سؤز قورتولـماز يـازمـاقدان

گيلئيیم يوخ بـارمـاقدان

گول كـيمي رنگيم سولدو

ال بـاشـيما چـالـماقــدان

فرشه چيچك دوزورسن 

اوتــاقـلاري بـزيـرسـن 

گـؤز اؤنـونـدن اوزاقسان

اوره يـيمده گـزيـرسـن
اوره ك دردين توخودون

دار دالــيندا اوخـــودون

فرشـين داردان قورتولدو

آمـما اؤزون يـوخـودون

دوداق كوسوب گولمکدان

داخــمالاردا قـالـماقدان

ايلمه ك اوسته قوجالديم

جانيم چيخدي ديرناقدان
سئوگي مندن ، ناز سندن

چيچك مندن گول سندن 

گـل بـير هـونـر يـاراداق

شعیر مـندن ال سـندن

توخو باریش بايراغين 

گؤرسون دؤيوش ميدانين

قـوچـاقـلاريـن الــينده

جـارلاسـين وطن، آدين
دار الــينده اوخـورســان

كوردي ناخشا توخورسان

دردلـي جـنگي چـالانـدا

يانديريرسان يـاخـيرسـان

آل پيچاق توخو باشدان

شوقا گـل اوخو باشدان

هونرين گـوجلو اولـسا

كئچيردر اوخو داشـدان
دوواردا يــا يـئرده سـن

ماهني کیمی  ديلده سن

الــين يــئري الــيمده

هر زامان اوره كده سـن

نه گؤزل گولزارداسان

چيچكلي بـازارداسان

اللرين گـول يـارادير

آما اؤزون دارداسان
پرده ده - زرنيـم ده سن

گؤز اؤنونده ديلده سن

هونرين جـارلار سـني

ائلده بيلر سن نه سن

ه

مـــكتبين ائــشيينده 

دورموشدوم ائشيين ده

روحـوم قـانـادلانيردي

بــالامـين كــئشيينده


لايلاي آي بـويو بسته

باشين قوي ديزيم اوسته

فـرمـانـينا جـان قـوربان

نه دئـسن گـؤزوم اوسـته

مـن قـوربـانـام اؤزونه

شيرين شيرين سؤزونه

گؤزومـه يـوخو گـلمز

ساتـاشـانـدا گـؤزونه
لايلاي قارا گيله مـه 

سـؤزو بــنزر نــنه مــه 

عشقيني بير گون كيمي

تاخدين مـنيم سينه مه

چوخ سؤزلر وار سسينده

ســـسينده نـــفسينده

ائل سنه قـاناد اولسون

سن ياشا كؤلگه سينده
لايلاي بالدان شيرينه

گــؤزلـلريــن بــيريـنه

آي دا نورون ساچـيبدي

اؤز بـالامـين يـئريـــنه

لايلاي قارا تئليمه

الــيني وئــر الــيمه 

سنين آديندان سونرا

بـير آد گـلمز ديليمه
لايلاي اللري اينجه

بار ساخلاديم دريـنجه

صـبريم قراريم گـلمز

سن مـكتبه گـلينجه

لايلاي کهلیک يئريشه 

ســؤزو بــنزر يــئميشه

ائـللر قـونـاق گله يدي

بــالام ايـله گـؤروشــه
لايلاي سـينه گولومه

لايلاي شيرين ديليمه

سـنين تـك رشـيد بالا

ايــفتيخاردي ائـــليمه

لايلاي آلا گـؤزومـه

يئكل بير بـاخ سؤزومـه

سن گولوب شاد اولاندا

مــن گـــلرم اؤزومـه
عرضـه وئـرديـم اؤزونــه

اوره ك يـانـدي سـؤزونـه

لايلاي كسر سالمادي

اونــون آيـيق گــؤزونــه

لايلاي چالديم بولبوله 

قـونـوبدور قـيزيل گـوله

بــالا دئـديم آغـلاديـم

داشـلاردا گـلدي ديــله
اوغول نـه وار او ايــزده 

قوشلار اوچان دنــيزده 

روحومو سن آپـارديــن 

جيسميم قالدي تبريزده

گـئتديم يـوللار قصدينه

ياغيش ياغدي شستيمه

دئيين بـالامـا گـلسين

چـتير توتسون اوستومه


ياغيش ياغيب گول اوسته

گول اوسته سونبول اوسته

جـاوان جـانيم كول اولدو

سنین تك  بـولـبول اوسته

فلك ساچيمي ائشمه

باغريم يارادي دئشمه

بالام قوربته دوشدو

گؤزلريم اولدو چئشمه
دئــديم يـولدان گلنه 

يـــولا گــولـلر الـنه 

بــالام اوردا دولانــا

گؤزل قيزلار به يه نه

داراق چكم تـئلينه 

گول وئـریم الينه 

 من وئردیییم گولـلری

اودا وئــره گـلينه
شئح گلدي چمن اوسته

قـونـدو يـاسـمن اوسته

دئـيين بـالامـا گـلسين

يئري وار سینه م اوسته

شاباش وئره م اؤزونه 

نــظر ديـمز گـؤزونه

مــنه آنــا دئـــينده 

قوربان اوللام سؤزونه
نـفسيم شــوشـه لــرده 

قالميشام گــوشه لـــرده 

منيم لايلاي سسيم وار

سـمير سـيز مـئشه لـرده

يـارالاريـم بيتيشه 

بالام گليب يئتيشه

مـن آرزوما چاتارام 

آرزوسـونـا يـئتيشه

گؤز ياشلاريم بنيزده 

گـؤرونور آغلار اوزده

قهرلي لاي لاييمدان

آشدي داشدي دنيزده 

بــالا آدي ديـليمده

دولانـدي ايـلييیمده

اللرينين ايستيسي

هـله ده وار الـيمده
اوغول گـل آمان گـونده

درديـمي قانـان گـونده 

سنسن منيم دايـاغيم

پيس گونده يامان گونده

آي دنـــيزده چــمنده

اولــدوزلار وار گــؤزونـده

بالاما لايلاي چالديم 

پاك عـشقيمی بــيلينده
قـار دؤشـه نيب دره يه 

گــون ووراجـاق اريـيه

آي بالا گؤز قولاق اول

اووچـو قـ‌ـوران تــه له یه

لايلاي كـــپنكـلره

يـــئرلري ايـــپكـلره

قوربت ده يالقيز قالان

او يــوخــا اوره كـلره
پــايـيز يــئلي اســنده

اسـيب باغريم كــسنده

يار يـولداشين يئتيشدي

بس هارداسان گل سنده

ي

داغـلاردا اووچـو لايلاي

جئيرانلار قوچو لايلاي

حــسرتـــينده آغــاردي

آنـانـين سـاچي لايلاي
سئوگيليم گولوم لايلاي

گؤزل بولـبولوم لايلاي

اوره يــيمين اووچــوسـو

ساچي سونبولوم لايلاي

لايلاي اركين قالاسي

اوجـا داغــلار لالاسـي

تبريزيـن رشـيد اوغـلو

بيرجـه سـي بيرداناسي
لايلاي ائــللر سـرداري

لايلاي يوخسوللار ياري

درد بلادان سـاخـلاسـين

ســـني يــارادان تــاري

درمان وئر حکیم لایلای

درديــمه چــكيم لايلاي 

یار دولانان يــــولــلارا

گول چيچك اكيم لايلاي
لايلاي چـمنين قـوشو

لايلاي عؤمروم دوروشو

دونــياني گـــزر گــؤزوم

سـندن ائــدر گــؤروشــو

كـيم اولار سـنين كيمي

مـهريبان گـلين كــيمي

يـولـونـدا قـانـاد چالديم

يورغون گؤیرچين كيمي


لاي‏لاي تـبريز گـؤزلي 

پـاك عــشقيمين ازلـي 

ديل آچدين جانيم آلدين
آیایق توتوب گزه لی

قـوشـوم اركک - مـايادي

يـاتـان يـئري قايادي

اونون حزين نغمه سي

يـاتـانـلاري اويـادي


لايلاي گؤزوم ايشيغي

ائـللريـن يـــاراشــيغي

گـل بـاغريمي ساز ائيله

آي روحـومـون آشيقي

قيزارديـم بنيز كيمي

گئدرلي بير ايز كيمي
آرخانجا یولا دوشدوم

سورونن دنيز كيمي
لايلاي يولداشيم لاي‏لاي

بـاجيم قــارداشـيم لاي‏لاي

يــازديــم اوره ك درديــني

ســنه يــاراشــيم لاي‏لاي

لايلاي روحوم چمني

نـه آلدادايبسـان مني

گؤزلريمده ياتـيبسان

ســنله گؤروم عـالـمي

سـو گلدي بنده قالدي

بندي كـسنده قـالدي

سنين گؤزون يوللاردا

منيمكي سنده قالدي

بـالا يـولـون اوراقدي 

گـولـو دوداق داراقدي

سندن آيري دوشدويوم

هئچ بيليرسن ناواختدي
لايلاي به به ييم لايلاي

جــانـيم اوره يـيم لايلاي

يـامـان گـونـومـون دوسـتو

آرخام كـؤمـه يـيم لايلاي

ساچیني هؤروم لايلاي

دارييم هؤروم لايلاي

قــلبيمده بــير آرزو وار

تويونو گؤروم لايلاي
سينه مين گولو لايلاي

گـولـو بـولبولو لايلاي

سـنه احـسن چـاغـيردي

يوردومون ائلي لايلاي

لايلاي ائـينالـي داغـي

لايلاي گولوستان باغي

سـن تـبريـزيـن بـالاسي

تـبريـزده ائـل يـاتـاغـي
لايلاي بختيمين گولو

لايلاي عشقيم بولبولو

ائـل ديـلي شـيرين اولار

دانيش ائل سـئون ديـلي


لايلاي بيناب هولوسو

هـولولاريـن سـولـوسـو

ســــنه مــحبتيــم وار

بـوتـون اوره ك دولوسو

لايلاي الــيمين قـوشو

لايلاي عشقيم دوروشو

آتــان يــورغـون گـلنده

سـنله ائــدر گـؤروشـو
لايلاي بالاجا كيشي

باشـارماییر دوروشـو

باخماسي جئيران كيمي

قوچاقلار تـك يئريشي

كيتابين سون صحيفه سي اوچون

من گئتديم ايزيم قالدي

ائـللرده گـؤزوم قـالـدي

سينه م بير اودلو دفـتر

آغزيمدا سؤزوم قالـدي


سسيم گلير ساغام من

بـير چيچكلي باغام من

بـوگـون دانيشيب گولن

صاباحكي توپراغام من

آپاردي سئللر مني

كدرلي ايـللر مني

يئنه يادينا سالدي

قهرمان ائـللر مني


من اوچـدوم يئللرایله

گولوشـدوم سئللرایله

سون نفسده ائيله ديم 

خـداحـافظ ائـللرایله

قـلميم يـانـا- يـانـا

بله شيب دير آل قانا

ائل درديني يازمادان

كيتابيم چاتدي سونا

بـو يـوللاري گـزديم چوخ

گول باغلاديم درديم چوخ

چـوخ بـاشيزي آغريتديم

من دردلي يم درديم چوخ

سؤزلوك

آشيق = اویون اوچون قویون و باشقا دورد آیاقلیلارین دیزلریندن چیخان سوموگون آدی 
آجي چايي= تبریزین چایلارندان بیری
آلاق= علف، اوت
آل= سرخ، قرمز( حيله، آل ائتمك)
آران= ايستي يئر( جلگه، دشت، زمين پست، گرمسير)

آرخاداش= يار، يولداش( همكار، رفيق)

آراز باري= بیر رقص آدی( يكي از مقام هاي موسيقي ضربي آذربايجاني)

آرد= دالي ( پشت، عقب، پشت سر)

آياز= سويوق و قورو هاوا( نسيم، باد خنك سحرگاهي، هواي سرد و خشك سوز و سرما)

اسكي= كؤهنه( كهنه، قديمي، كهنسال، سابق)

ايلقار= آند، عهد، پيمان

اتحاف= هديه، تقديمی، پيشكش، تحفه

اؤنونده= قاباغيندا( در مقابلش، در برابرش)

اؤن= قاباق(پيش، جلو، مقابل، برابر، نزديك)
ائيواز= کوراوغلونون اوغلولوغو
اولو= بؤیوک، متعالي، والا مقام

اوولاق= گئچي بالاسي( بره)

اوردو= سپاه، ارتش

اورمان= جنگل، بيشه

ائينالي= تبريزين شمالينداکی داغ آدی (كوهي در شمال تبريز)

ايز= آياق يئري( رد پا)

بايراق= پرچم

بنيز: اوز، عارض

بئجردر= بسلر( پرورش مي دهد)

باغلار باغي= تبریزپارکلارینین بیرنین آدی( تفريجگاهي عمومي در تبريز)

بوز آت= قاچاق نبي نين خوش يئريشلی و آدليم آتي

بورقو= شيپور
بارينا= فایدالانا، منفتی اولا
بولاق = چشمه، پینار
بايدا= سوت قابی
پارلاق= ايشيلدايان درخشان، نوراني، براق، شفاف، تابان)

پاشا= تورکیه‏ده بویوک آداملارین لقبی( عاليترين مقام لشكري و كشوري در عثماني)
توكنمز= قورتولماز ( تمام نشدني)

تانري= آللاه ، خدا

جايناق= چنگال، پنجه

حووض ترلان= ائینالي داغينين آرخاسيندا بير اينجه بولاق        

هاماش= بیرلیمکده مسافرت ائدن(همراه سفر)
حاصل= محصول، نتيجه

زيروه= داغين باشي ( قله)

ظفر= پيروزلوق
سار= سيغیرچين، بير قوش آدی( سارنگ، پرنده اي است كمي بزرگتر از گنجشك)

ساراي= ائو( مسكن، منزل، کاخ)

سمير سيز= سس‏سیز(ساكت)
سرحد= مرز( مرز كشيدن)

سئودا= عشق 

سازاق= شاختا( باد سرد، سوز، سرما) 

سئوگي= عشق ( محبت)  

سيرداش= سيريولداشي( همراز)

ساياق= سياق( اسلوب، روش، طرز، نحوه، شيوه)

شنليك= شادليق( شادي)

شوران= دوزلوق (زمين شوره زار، زمين شور، كوير)

شئح = نم

شيمشك= ايلديريم ( آذرخش)

شام= شمع

قايا= داش ( سنگ، صخره)
قارات= غارت

قالديرماق= قوزاماق
قادين= آرواد، خانیم 
قوزغون= قارا قارقا ( كلاغ سياه، غراب، داغ، كركس)
قارتال= شاهین (پرنده اي شبيه عقاب، قارا سنقر)
قوچاق= پهلوان ( دلاور، پر زور، چابك، بي باك، جوانمرد)

قدح= جام، پیاله
قوبار= قم، غصه

قير آت= قوچ كوراوغلونون آدليم قير رنگينده قارا آتي

قالا= قلعه، دژ، اوجا حیصار، زندان، محبس 

كره= بار، دفعه، مرتبه، نوبت

كهر آت= كهر آت= قيرميزي آت (اسب سرخ رنگ مايل به سياهي قهوه اي رنگ)

كسگين= ايتي  

كدر= قم ( اندوه، غصه)
گونش= خورشيد

گؤي قورشاغي= قاري ننه نين ايشي ( رنگين كمان)
ماراق= ايستك  

ماهني=  ترانه   

محراب داشي= ساوالانين زيروه سينده بير اولو داش دير

ميشوو= مرندين قوزئي طرفينده بير صفالي داغ دير

مزه لي= دادلي  
موراد= آرزي  

نيگار= كوراوغلونون قوچاق حيات يولداشي 
ناقيش= ناخيش ( نقشه) 

ياناق= صورات ( گونه، لپ، شقيقه)

يايلاق= ييلاق

ياراق= دؤيوش وسيله‏سي    
يئني= تازا  
ياشيل باش=ارکک اؤردك  

يورد= وطن   

يل= پهلوان

ياللي= دسته جمعي اويناماق ( رقص دسته جمعي آذربايجاني كه رقص كنندگان دست همديگر را مي گيرند و دايره وار حركات موزون مي كنند)

يوخا اوره‏ك= اوره‏يي نازيك 

ياماج= داغين دؤشو

